
Ágrip	  

Viðfangsefni þessa verkefnis er að greina starfsemi Fjölgreinadeildar Lækjarskóla í 

Hafnarfirði úr frá skólastefnu Hafnarfjarðar. Tilgangurinn er að varpa ljósi á hvort þörf sé á 

úrræði eins og þessu innan skólakerfisins. Áherslan verður lögð á þau lög og reglur sem 

tilheyra grunnskólunum og hugmyndafræðina sem Fjölgreinadeildin vinnur eftir. Þar sem 

um það bil 90% nemenda sem lokið hafa námi í deildinni fara áfram í framhaldsskóla 

verður farið ýtarlega í þær leiðir sem Fjölgreinadeildin fer til að sporna við brottfalli 

nemenda. Í rannsókninni var rætt við aðila sem koma að starfsemi Fjölgreinadeildarinnar á 

einn eða annan hátt. Lagðir voru spurningalistar fyrir skólastjórnendur, félagsráðgjafa í 

Hafnarfirði og foreldra nemenda í deildinni. Auk þess voru tekin viðtöl við nemendur 

deildarinnar.  

 Markmið með þessu verkefni er að skoða starfsemi deildarinnar og greina þau 

lykilatriði sem stuðst er við til að sporna við brottfalli grunnskólanemenda. Farið verður í 

lög og reglugerðir sem lúta að starfsemi grunnskólanna, sem og kenningar um 

unglingsárin.  

 Niðurstöður rannsóknarinnar gefa til kynna að það sé nauðsynlegt að bjóða upp á 

úrræði eins og Fjölgreinadeildina. Viðmælendur voru allir sammála um að starfsemi 

deildarinnar skili árangri. Foreldrar nemendanna töluðu flest allir um að mikil breyting hafi 

orðið á þeirra barni, breyting til batnaðar, bæði námslega og félagslega. Nemendur eru 

sterkari eftir veru sína í deildinni og hafa áhuga á að fara áfram í framhaldsnám. 

Deildarstjóri Fjölgreinadeildarinnar er þroskaþjálfi og sinnir hún starfinu af heilum hug og 

stendur vörð um réttindi nemenda sinna. Lykilatriði í starfi þroskaþjálfa er réttindagæsla og 

að stuðla að jákvæðum viðhorfum og skilningi í garð fólks með sérþarfir. Góð samskipti 

við nemendur, foreldra og starfsfólk skipta miklu máli. Niðurstöður í viðtölum við 

nemendur deildarinnar voru mjög jákvæðar þar sem allir sögðu að þeim liði vel í deildinni 

og ætluðu sér að fara í framhaldsskóla þegar námi í deildinni lyki. 

Formáli	  

Þetta er 10 eininga verkefni til BA prófs í Þroskaþjálfafræðum við Háskóla Íslands á 

vorönn 2013.  

 Áhugi minn á þessi verkefni kviknaði þegar Kristín María Indriðadóttir hélt 

fyrirlestur um Fjölgreinadeild Lækjarskóla á vorönn 2013. Leiðbeinandi minn við 

verkefnið var Vilborg Jóhannsdóttir, lektor í fötlunar- og þroskaþjálfafræðum við Háskóla 

Íslands. Færi ég henni mínar bestu þakkir fyrir góða leiðsögn og áhuga á viðfangsefninu. 

Einnig langar mig að þakka Kristínu Maríu Indriðadóttur deildarstjóra 

Fjölgreinadeildarinnar fyrir alla hjálpina, án hennar hefði þetta verkefni ekki orðið að 

veruleika. Föður mínum, Jóni Steinari Hermannssyni, vil ég þakka sérstaklega fyrir þann 

stuðning sem hann hefur veitt mér í gegn um námið. Að lokum vil ég þakka fjölskyldu 

minni fyrir þolinmæði í minn garð á meðan vinnan við þetta verkefni fór fram. 

Inngangur	  

Hugmyndafræðin um skóla án aðgreiningar tengist mannréttindamálum og er byggð á 

gildum réttlætis og mannréttinda (Booth, Nes og Strömstad, 2003). Þar er lögð áhersla á að 

nemendur læra á mismunandi hátt. Nám er háð félagslegum samskiptum og því er 

mikilvægt að vinna út frá reynslu, námsstíl og bakgrunni allra nemenda í hópnum (Hafdís 

Guðjónsdóttir og Jóhanna Karlsdóttir, 2010). Nám snýst ekki bara um staðsetningu 

námsins heldur líka skipulag, framkvæmd og árangri nemenda (Erna Árnadóttir, 1996). Í 

hugmyndafræðinni um skóla án aðgreiningar er undirstrikað að um ferli sé að ræða sem 

snúist ekki einungis um að taka tillit til barna með sérþarfir heldur líka um að breyta 

skipulagi skóla og móta lýðræðislegt samfélag innan skólans (Danforth og Smith, 2005). 

Þannig leggur hugmyndafræðin áherslu á virka þáttöku allra nemenda þar sem 

margbreytileika er fagnað. Námsumhverfið er hvetjandi og boðið er upp á fjölbreyttar 

kennsluaðferðir og viðeigandi stuðning fyrir alla nemendur (Ferguson, 1995). 

 Í íslensku samfélagi er oft litið á menntun sem sjálfsagðan hlut. En það er samt 

þannig að það standa ekki allir jafnfætis þegar kemur að möguleikum til náms. Menntun er 

mikilvæg fyrir einstaklinginn sjálfan og líka fyrir samfélagið. Það er samfélaginu fyrir 

bestu að sem flestir fái nauðsynlega menntun (Brynhildur G. Flóvens, 2004). Félagsleg 

vandamál nemenda auk hegðunar- og tilfinningavanda eru oft rædd manna á milli í 

grunnskólum en kennurum og starfsfólki finnst oft vanta úrræði og að tekið sé faglega á 

málum.  Eftir að grunnskólinn var færður yfir til sveitarfélaganna hafa einstök sveitarfélög, 

eða nokkur saman, sett upp úrræði til að taka á þessum vandamálum og þá oft tímabundið.  

Hafnarfjarðarbær  tók þessi mál föstum tökum þegar Fjölgreinadeild Lækjarskóla var 

stofnuð árið 2005. Með því var stigið skref í þá átt að koma í veg fyrir brotthvarf nemenda 

úr grunnskólum og í staðinn reynt að byggja upp úrræði sem kæmi námslega og félagslega 

til móts við nemendur svo þeir ættu möguleika á frekara námi í framhaldsskólum 

(Lækjarskóli, e.d.). 

 Vellíðan í námi er grundvallaratriði fyrir nemendur því að þeir verða að finna að 

þeir séu félagslega öruggir og hluti af hóp svo að hægt sé að vinna með þá á faglegan hátt. 

 Það var fyrirlestur í námskeiðinu Forysta, fagmennska og heildræn þjónusta í 

Háskóla Íslands sem vakti áhuga minn á því að kynna mér nánar starf þroskaþjálfa í 

sérúrræði í grunnskóla. Þá kom Kristín María Indriðadóttir deildarstjóri 

Fjölgreinadeildarinnar í Lækjarskóla í Hafnarfirði, og sagði okkur frá starfsemi 

deildarinnar og hugmyndafræðinni sem unnið væri eftir þar. Hún talaði um að rúmlega 

90% nemenda deildarinnar færu í framhaldsnám. Oftast hafa nemendurnir valið að fara í 

framhaldsskólana í Hafnarfirði, en nokkrir hafa farið í Menntaskólann í Kópavogi og 

Borgarholtsskóla. Svo hafa sumir farið í Framhaldsskólann í Hafnarfirði sem er 

námsframboð sem er ætlað nemendum sem af einhverjum ástæðum þurfa aukinn 

undirbúning fyrir framhaldsskóla, hvort sem er fyrir almennt bóknám, iðnnám eða 

atvinnumarkaðinn. Námið felur í sér mikla áherslu á uppbyggingu og styrkingu 

sjálfsmyndar og félagslegrar færni. Skólinn er rekinn sem útibú frá Iðnskólanum í 

Hafnarfirði og geta nemendur verið þar í allt að tvö ár (Kristín María Indriðadóttir og 

Guðmunda Lára Guðmundsdóttir, 2012). Þetta vakti löngun mína til að kynna mér 

starfsemi Fjölgreinadeildarinnar og hugmyndafræðina sem unnið er eftir þar. 

 Í því ljósi verður sjónum beint að nemendum með fjölbreyttar þarfir í grunnskólum 

og þær leiðir sem Fjölgreinadeildin hefur farið til að sporna við brottfalli nemenda. 

Fjölgreinadeildin starfar samkvæmt Aðalnámskrá grunnskóla og skólastefnu Hafnarfjarðar.  

Til að skilja gangverk deildarinnar var nauðsynlegt fyrir mig að kynna mér skólastefnu 

Hafnafjarðar, aðalnámskrá grunnskóla auk barnasáttmála Sameinuðu þjóðanna og 

Salamanca, yfirlýsinguna. Þessu til viðbótar kynnti ég mér hugmyndafræðina um skóla án 

aðgreiningar og að sjálfsögðu starfsemi Lækjarskóla þar sem Fjölgreinadeildin er hluti af 

þeim skóla. Ég var svo heppin að vera í vettvangsnámi í átta vikur í Fjölgreinadeildinni og 

á þeim tíma náði ég að kynnast starfseminni og hugmyndafræðinni sem unnið er eftir þar. 

 Meginmarkmið mitt með þessu verkefni er að skoða starfsemi 

Fjölgreinardeildarinnar og greina þau lykilatriði sem stuðst er við til að sporna við 

brottfalli grunnskólanemenda.  Mun ég skoða hugmyndafræðina sem unnið er eftir í 

deildinni og hvernig hún sýnir sig í starfinu. Til að ná meginmarkmiðinu þarf ég að greina 

þau viðfangsefni sem ég legg upp með. Til að fá betri sýn lagði ég stutta könnun fyrir 

skólastjórnendur og félagsráðgjafa í Hafnarfirði. Einnig fannst mér mikilvægt að kanna 

líðan nemendanna í Fjölgreinadeildinni og hvernig foreldrar þeirra upplifa deildina.  

 Til að komast að markmiðinu set ég fram nokkur undirmarkmið í formi þessara 

spurninga:   

 Hvert er hlutverk Fjölgreinadeildarinnar samkvæmt skólastefnu Hafnarfjarðar og 
 hvaða nemendum þjónar hún? 
 Hvaða hugmyndafræði, kenningar og vinnubrögð leiða starf 
 Fjölgreinadeildarinnar? 
 Hvers virði er Fjölgreinadeildin fyrir skólasamfélagið í Hafnarfirði? 

 Hvað segja foreldrar og nemendur um starfsemina í deildinni? 



	  10 

	   	  



	  11 

1 Skólastefna	  Hafnarfjarðar,	  lög	  og	  reglugerðir	  í	  grunnskólum	  

Þar sem Fjölgreinadeild Lækjarskóla vinnur eftir skólastefnu Hafnarfjarðar verður í 

þessum kafla gerð grein fyrir helstu lögum og reglugerðum sem snúa að nemendum í 

grunnskóla. Fjallað verður um skólastefnu Hafnarfjarðar, aðalnámskrá grunnskólanna auk 

barnasáttmála Sameinuðu þjóðanna, skóla án aðgreiningar og Salamanca yfirlýsinguna. 

Þessu til viðbótar fjalla ég um starfsemi Lækjarskóla þar sem Fjölgreinadeildin er hluti af 

þeim skóla. 

 

1.1 Skólastefna	  Hafnarfjarðar	  

Grunnskólar Hafnarfjarðar eru ætlaðir öllum börnum á aldrinum 6-16 ára sem eiga 

lögheimili í Hafnarfirði. Grunnskólar starfa eftir lögum um grunnskóla frá árinu 2008 og 

reglugerðum sem þeim fylgja. Átta grunnskólar eru starfræktir í bænum, sjö af 

bæjarfélaginu og einn, Barnaskóli Hjallastefnunnar, er sjálfstætt rekinn grunnskóli 

(hafnarfjörður, e.d.-a). Þeim börnum sem eru með sérþarfir er veitt sérstök þjónusta, hvort 

sem það er tímabundið eða alla skólagönguna. Stuðningurinn getur verið inni í bekknum 

eða í sérstökum kennslustofum með öðrum nemendum sem þurfa á stuðningi að halda, eða 

í sérdeildum sem starfræktar eru  innan grunnskólanna. Þessi sérstuðningur er veittur út frá 

greiningum hvers barns fyrir sig. Aðgangur að sérdeildunum er háður beiðnum frá 

foreldrum barnanna og samþykki inntökuteymis hverrar deildar. Sérfræðiþjónusta 

grunnskóla og skólastjórar þurfa að veita samþykki fyrir aðgangi að sérskólum. Þeir 

nemendur í Hafnarfirði, sem þurfa að sækja sérdeild, sérskóla eða nýbúadeild sem er ekki í 

þeirra skólahverfi, fá akstur til og frá skóla (hafnarfjordur. e.d.-b).  

Meginatriði skólastefnu Hafnarfjarðar eru:   

Starfsemi stofnana fræðslusviðs komi til móts við þarfir nemenda, stuðli að vellíðan þeirra og 
hamingju sem alltaf skal haft að leiðarljósi í skólastarfi. 

  

Nemendur búi við öryggi og vellíðan í skólastarfi þar sem brugðist sé hart við hatri, ofbeldi og 
einelti í öllum myndum.  

 

Allir nemendur hafi aðgang að alhliða menntun við hæfi hvers og eins þar sem í boði eru 
fjölbreytileg viðfangsefni í samræmi við þroska og áhuga.  

 

Skólahúsnæði sé vel hannað fyrir kennslu, nám og aðstöðu fyrir starfsfólk. Starfsaðstaðan taki 
einnig mið af þörfum nemenda fyrir máltíðir í skólum, lengda viðveru, tónlistarnám og aðra 

aðstöðu til ákjósanlegrar tómstundaiðkunar. Skipulag í skólum gefi nemendum kost á sem 
samfelldustum vinnudegi.  

Lögð sé áhersla á heilsusamlegt líferni, forvarnir og umhverfismennt.  

Hlúð sé að frumkvöðlastarfi, forystuskólum og þróunarstarfi.  

 

Stjórnendur og aðrir starfsmenn hafi skýra sýn sem einkennist af fagmennsku og 
metnaðarfullum væntingum.  

 

Markvisst sé unnið að því að laða að og halda í hæft og áhugasamt starfsfólk þar sem hvatt er 
til starfsþróunar.  

 

Samstarf milli skóla og heimila byggi á virðingu og gagnkvæmum hlýhug þar sem lögð er 
áhersla á samábyrgð allra á námi og þroska nemenda.  

 

Skólastarf einkennist af áherslu á góð samskipti í öruggu og hvetjandi námsumhverfi.  

Lagt sé upp úr væntingum um góða ástundun og sem bestan námsárangur og vitneskju allra um 
eigin ábyrgð, réttindi og skyldur.  

 

Stofnanir fræðslusviðs hafi fjárhagslegt sjálfstæði og taki ábyrgð á öllum rekstrarþáttum í 
samræmi við stefnu bæjarstjórnar.  

(hafnarfjordur. e.d.). 
 

Til að tryggja þetta eru settar fram þessar leiðir: 

Tryggja ber skilvirkar greiningar og fjölbreytta ráðgjöf viðeigandi sérfræðinga fyrir nemendur, 
forráðamenn þeirra og starfsfólk skólanna. Miða ber ráðgjafaáherslur við að vinna með 
styrkleika nemenda og jákvæða lausnaleit þar sem foreldrar og nemendur taki virka ábyrgð. 

  

Unnið sé markvisst að því að hafa úrræði við hæfi fyrir nemendur í efstu bekkjum grunnskóla 
sem eru í áhættu að flosna upp úr námi og fyrir nemendur með sértæka náms- og 
hegðunarörðugleika. 

  

Forráðamönnum nemenda með hegðunarvanda gefist kostur á fræðslu, ráðgjöf og stuðningi 
PMT- FORELDRAFÆRNI til að stuðla að bættri hegðun og betri námsárangri nemenda. 

  

Í sérhverjum skóla starfi hópur starfsfólks sem búi yfir færni og veiti ráðgjöf með markvissum 
aðferðum við að leiðbeina um jákvæða hegðun með aðferðum SMT. 

  

Þjónusta við börn með sérþarfir sé sem mest samhæfð í samstarfi við Félagsþjónustu, 
hagsmunasamtök, ráðgjafaraðila og aðila sem sinna heilbrigðisþjónustu. Markmið hennar er 
að vinna í samráði við foreldra að því að nemendur fái sem besta úrlausn sinna mála og tryggja 
með því sem árangursríkast nám.  

Markviss kennsluúrræði og móttökuáætlanir séu til fyrir nemendur sem hafa íslensku sem annað 
tungumál, til dæmis með móttökudeild og skipulegri kennslu í heimaskólum og stuðningur sé 
veittur meðan þörf er.  

 

Markviss sérfræðistuðningur sé veittur af Skólaskrifstofunni við einstaka skóla og starfsfólk 
þeirra. Sérfræðiráðgjöfin skal miða að því að efla starfsfólk til sjálfstæðis í að leysa vanda 
nemenda svo þeir fái nám við hæfi (hafnarfjordur. e.d.). 

1.2 Lög	  um	  grunnskóla	  

Markmið með lögum um grunnskóla er að stuðla að alhliða þroska nemenda í samvinnu 

við heimilin. Starfshættir skólanna skulu meðal annars mótast af umburðarlyndi, kærleika, 

jafnrétti, umhyggju og sáttfýsi. Grunnskóli skal einnig stuðla að víðsýni hjá nemendum og 

efla færni þeirra í íslensku máli. Þau skulu vera hvött til að nýta sköpunarkraft sinn og afla 

sér þekkingar í leikni. Grunnskóli á einnig að stuðla að góðu samstarfi á milli heimilis og 

skóla til að tryggja farsælt skólastarf og almenna velferð nemenda (Lög um grunnskóla, 

2008). 

 Í fimmtu grein laganna kemur fram að sveitarfélög eiga að stuðla að heildarskipan 

skólahalds í grunnskólum sveitarfélagsins, þróun einstakra skóla, húsnæði, sérúræðum, 

sérfræðiþjónustu ásamt því að afla og miðla upplýsinga (Lög um grunnskóla, 2008). 

 Í tólftu grein kemur fram að starfsfólk skuli rækja starf sitt af fagmennsku, 

samviskusemi og alúð. Starfsfólk grunnskóla á að gæta þagmælsku um hagi barna og 

fjölskyldu þeirra (Lög um grunnskóla, 2008). Skólastjóri skal móta áætlun um 

endurmenntun starfsmanna og mikilvægt er að starfsfólk eigi kost á endurmenntun til að 

efla færni sína í starfi. Í þrettándu grein er komið inn á rétt nemendanna sjálfra. Allir 

nemendur eiga rétt á að fá kennslu við sitt hæfi í hvetjandi umhverfi og í viðeigandi 

húsnæði. Einnig skal gæta þess að vinnuálag sé hæfilega mikið þannig að nemendurnir fá 

nægja hvíld frá skiplögðu skólastarfi. Nemendur skuli fá að koma sjónarmiðun sínum á 

framfæri í sambandi við námsumhverfi og námstilhögun ásamt öðrum ákvörðunum sem 

snerta þá (Lög um grunnskóla, 2008). 

 

1.3 Barnasáttmáli	  Sameinuðu	  þjóðanna	  

Barnasáttmáli Sameinuðu þjóðanna um réttindi barnsins var samþykktur á allsherjarþingi 

Sameinuðu þjóðanna þann 20. nóvember 1989. Alþingi Íslands fullgilti samninginn þann 

13. maí 1992. Það var svo þann 20. febrúar árið 2013 sem stórt skref var tekið og 

sáttmálinn lögfestur á Íslandi (Þingskjal 1045, 2012-2013). 

 Barnasáttmálinn hefur verið staðfestur í 192 aðildarríkum Sameinuðu þjóðanna og 

er hann sá mannréttindarsamningur sem hefur verið staðfestur af hvað flestum þjóðum. 

Barnasáttmálinn felur í sér alþjóðlega viðurkenningu á því að börn sé sá hópur sem þarfnist 

sérstakar verndar og að réttindi þeirra hafi ekki verið nægilega gætt í öðrum 

mannréttindasamningum. Jafnframt felur hann í sér viðurkenningu á því að börn séu 

sjálfstæðir einstaklingar með sín eigin réttindi óháð réttindum fullorðinna (Umboðsmaður 

barna, e.d.).  

 Í 23. grein samningsins segir að öll fötluð börn eigi að búa við aðstæður sem 

tryggja virðingu þeirra og stuðli að sjálfsbjörg og virkri þátttöku í samfélaginu. Þau skuli 

meðal annars fá aðgang að menntun, þjálfun og endurhæfingu. 27. greinin kemur inn á það 

að börn eiga rétt á að búa við aðstæður sem stuðli að andlegum, félagslegum og 

líkamlegum þroska. Foreldrar eiga að bera höfuðábyrgð á lífsskilyrðum og framfærslu 

barna sinna. 28. greinin fjallar um menntun og þar kemur fram að öll börn eiga rétt á 

grunnmenntun án endurgjalds og að þau eigi að fá að stunda framhaldsnám og fá 

upplýsingar og ráðgjöf um nám og störf. Agi í skólum skuli vera með mannlegri reisn og 

aðildarríkin eigi að koma á skólaskyldu, stuðli að reglulegri skólasókn og reyni að draga úr 

brottfalli nemenda (Umboðsmaður barna, e.d.). 

1.4 Aðalnámskrá	  grunnskóla	  

Hlutverk aðalnámskrár grunnskólanna er margþætt en hún byggir á lögum um leikskóla, 

grunnskóla og framhaldsskóla. Með aðalnámskránni er unnið að því að skipuleggja 

skólastarf og ber skólum og starfsfólki að fara eftir henni. Í aðalnámskránni eru veittar 

upplýsingar til breiðs hóps af fólki sem kemur að grunnskólunum, þar á meðal 

fræðsluyfirvalda, stjórnenda, kennara, annars starfsfólks, nemenda og forráðamanna þeirra 

um þau viðmið sem skólar eiga að byggja á, á hverju skólastigi. Með henni er lagður 

grundvöllur að mati á skólastarfi og samræmingu á nám/kennslu og námsmati í skólum 

(Mennta- og menningarmálaráðuneyti, e.d.). 

 Þeir sem annast menntun starfsfólks í skólum og kennara hafa námskrána að 

leiðarljósi, einnig þeir sem fást við gerð námsgagna, annast úttektir á skólastarfi og stunda 

rannsóknir tengdar því. Meginforsenda námskrárinnar er notuð í mennta- og 

menningarmálaráðuneytinu því það gegnir lögboðnu hlutverki sínu við að annast eftirlit 

með gæðum, yfirstjórn og framkvæmd skólastarfsins í heild (Mennta- og 

menningarmálaráðuneyti, e.d.). 

 Komið er inn á kennarastéttina í skólastarfinu þar sem að hlutverk kennara geta 

verið margvísleg innan grunnskóla, þar á meðal við kennslu, stjórnun, uppeldi, ráðgjöf, 

rannsóknir og þróunarstörf. Störf sérkennara, námsráðgjafa og skólastjórnenda falla undir 

starf kennara (Mennta- og menningarmálaráðuneyti, e.d.). Kennarar byggja fagmennsku 

sína á sérfræðilegri starfsmenntun, viðhorfum, þekkingu og siðferði starfsins. Fagmennska 

er einnig lykilþáttur þegar kemur að nemendum, velferð þeirra og menntun. Í aðalnámsskrá 

grunnskólanna 2011 koma fram sex grunnþættir menntunar sem eru leiðarljós við 

námskrárgerðina. Þessu grunnþættir eru: 

Læsi 

Sjálfbærni 

Heilbrigði og velferð 

Lýðræði og mannréttindi 

Jafnrétti  

Sköpun 

Allir þessir þættir eiga sér stoð með sínum hætti í löggjöf fyrir skóla hvort sem það eru 

leikskólar, grunnskólar eða framhaldsskólar. Einnig er sótt í löggjöf þar sem finna má 

ákvæði um fræðslu og menntun í skólakerfinu svo sem lög um jafnan rétt og jafna stöðu 

kynjanna. Þá er líka stuðst við stefnu stjórnvalda í ýmsum málaflokkum. Þegar skólastarf 

er metið þarf að skoða hvernig þessir grunnþættir setja mark sitt á kennslu, nám og leik. 

Þó að þessir grunnþættir séu samtvinnaðir þá hafa þeir allir sín sérkenni og það má nota þá 

til að halda utan um markmið skólakerfisins í heild. Flest atriði skólastarfs má flokka undir 

fleiri en einn grunnþátt (Mennta- og menningarmálaráðuneyti, e.d.). 

 Í sjöunda kafla í aðalnámskrá grunnskólalaganna eru dregnar fram þær 

megináherslur um nám og kennslu sem miðar að því að hver nemandi nái sem bestum 

árangri á eigin forsendum. Þessi atriði eiga að vera leiðandi í öllu skólastarfi og eiga 

kennarar og stjórnendur skóla að nota þau sem leiðsögn þegar þeir skipuleggja nám og 

kennslu í skólum sínum. Í 2. grein grunnskólalaga er áherslan lögð á að stuðla að alhliða 

þroska allra nemenda (Lög um grunnskóla, nr. 91/2008). Með því er sett krafa á að nám sé 

á forsendum hvers og eins nemanda og fari fram í því umhverfi þar sem nemandinn finnur 

til öryggis og getur notið hæfileika sína. Allt skipulag skólastarfs þaf að miða að þessu. 

Það gerir þær kröfur til kennarans að hann leggi sig fram við að kynnast nemendunum, 

meti námslega stöðu hans og hafi bæði nemendann og foreldra hans með í ráðum við 

markmiðasetningu (Mennta- og menningarmálaráðuneyti, e.d.). 

 Í grunnskóla eiga allir nemendur að fá að stunda nám við sitt hæfi. Á 

grunnskólastigi eiga öll börn rétt á að stunda nám í sínum hverfisskóla. Hugmyndafræðin 

"Skóli án aðgreiningar" snýst um það að komið sé til móts bæði við námslegar og 

félagslegar þarfir nemandans með manngildi, lýðræði og félagslegt réttlæti að leiðarljósi. 

Þar er gengið út frá því að allir fái jöfn tækifæri til að stunda nám og að námið sé á 

forsendum hvers nemenda fyrir sig. Í skóla án aðgreiningar ríkir viðhorf sem einkennist af 

virðingu fyrir rétti nemendanna til virkrar þátttöku í sínum heimaskóla óháð stöðu þeirra 

og atgervi. Með þessu eru boðið upp á menntun fyrir alla og borin er virðing fyrir 

margbreytileika og ólíkum þörfum og lögð er áhersla á að útrýma mismunun og 

aðgreiningu í skólakerfinu (Mennta- og menningarmálaráðuneyti, e.d.). 

 Nemendahópur í grunnskóla er fjölbreyttur og þarfir þeirra mismunandi. Nemendur 

með sérþarfir eru þeir nemendur sem eiga erfitt með nám sökum sértækra námsörðugleika, 

félagslegra eða tilfinningalegra erfiðleika eða fötlunar, nemendur með þroskaröskun, 

geðraskanir, langveikir nemendur og nemendur með heilsutengdar sérþarfir. Bráðgerir 

nemendur og þeir nemendur sem búa yfir hæfileikum á sérsviðum eiga rétt á að fá nám við 

sitt hæfi. Þessir nemendur eiga að fá tækifæri til að þróa hæfileika sína með því að fá 

flóknari markmið og nám á eigin forsendum. Ef foreldrar eða sérfræðingar skólanna meta 

það svo að nemanda sé fyrir bestu að stunda nám í sérskóla geta foreldrar óskað eftir því að 

barnið fari í sérskóla tímabundið eða að öllu leyti (Mennta- og menningarmálaráðuneyti, 

e.d.). 

1.5 Salamanca,	  yfirlýsingin	  

Á Salamanca á Spáni var haldin ráðstefna árið 1994 þar sem samþykkt var yfirlýsing um 

grundvöll, framkvæmd og stefnu í málefnum nemenda með sérþarfir. Aðilar 92 ríkja og 25 

alþjóðlegra samtaka, Ísland þar á meðal, staðfestu skuldbindingar sínar um það markmið 

að menntun ætti að vera aðgengileg fyrir alla. Einnig var samþykkt að það ætti að veita 

börnum, ungmennum og fullorðnum með sérstakar námsþarfir almenna menntun innan 

skólakerfisins. Megináherslan í yfirlýsingunni er tvíþætt, annars vegar skóli án 

aðgreiningar og hins vegar að huga þurfi að fjölbreytileika hvers nemenda fyrir sig og 

þörfum hans sem einstaklings. Talað er um að einstaklingar sem eru með sérþarfir í 

skólakerfinu eigi að hafa aðgang að almennum skólum og á skólinn að mæta þörfum þeirra  

með kennsluðaferð sem tekur mið af þörfum hvers og eins. Einnig var samþykkt 

rammaáætlun um aðgerðir fyrir nemendur með sérþarfir (mennta- og 

menningarmálaráðuneytið, e.d.). 

 Í annarri grein yfirlýsingarinnar kemur fram að öll börn séu ólík hvert öðru og hvert 

og eitt hafi áhugamál, hæfileika og námsþarfir á sínu sviði. Þar kemur einnig fram að þegar 

menntakerfi og námstilhögun er skipulögð þá eigi að taka mið af þörfum hvers nemenda 

fyrir sig. Hinn almenni skóli er virkasta aflið til að sigrast á hugarfari mismununar og eiga 

þeir að móta umhverfi sitt svo að hægt sé að taka á móti fötluðum nemendum (mennta- og 

menningarmálaráðuneytið, e.d.). 

 Í Salamanca, yfirlýsingunni er einnig komið inn á rétt fatlaðra barna til menntunar í 

samningi Sameinuðu þjóðanna um réttindi fatlaðs fólks. Í 24. greininni er talað um að 

aðildarríki eigi að viðurkenna rétt fatlaðs fólks til menntunar á öllum skólastigum til jafns 

við aðra. Fatlað fólk á ekki að vera útilokað frá almenna menntakerfinu heldur á það að fá 

þann stuðning sem að stuðlað getur að haldgóðri menntun þeirra (Samningur Sameinuðu 

þjóðanna um réttindi fatlaðs fólks, 2007). 

 

1.6 Skóli	  án	  aðgreiningar	  	  

Skóli án aðgreiningar er opinber stefna í mörgum löndum og er Ísland þar á meðal. 

Grunnskólum er skylt að mennta öll börn á árangursríkan hátt og allir nemendur eiga rétt á 

því samkvæmt lögum að fá nám við sitt hæfi, bæði í bóklegum og verklegum greinum. 

Þetta á við um öll börn, bæði fötluð og ófötluð, langveik, afburðargreind og börn með 

þroskaröskun (mennta- og menningarmálaráðuneytið, e.d.).  

 Hugtakið menntun er notað yfir fræðslu sem boðið er upp á í skólakerfum 

samkvæmt lögum um leikskóla, grunnskóla, framhaldsskóla og háskóla og er menntun ein 

af grundvallarforsendum þróunar í heiminum (Brynhildur G. Flóvens, 2004).  

 Ekki hafa allir sömu sýn á menntun og dæmi um það er sýn Durkheims sem var 

franskur félagsfræðingur sem mótaði hugmyndir sínar á árunum 1890-1914. Hans sýn 

mætti í dag nota á hugtakið skóla án aðgreiningar en með breyttu formi. Skoðanir hans má 

nota sem fræðilega stefnu um hugtakið skóla án aðgreiningar. Í sautjándu grein 

grunnskólalaganna síðan 2008 er ákvæði um að nemendur með sérþarfir eigi rétt á því að 

komið sé móts við þeirra þarfir og er það lagalegur skilningur á hugtakinu skóli án 

aðgreiningar en í fræðunum er hugtakið mun víðtækara. Það er yfirleitt skilgreint sem 

ferlishugtak um að í starfi skólanna sé boðið upp á úrvalsmenntun sem hentar 

fjölbreytilegum þörfum nemendahópsins og ýtir undir lýðræðislega þátttöku allra skóla. 

Durkhheim lagði til dæmis áherslu á að skólinn væri mikilvægur vettvangur 

samfélagslegrar samheldni og að hann ætti að tryggja að hver og einn fyndi sinn stað í 

lífinu og að skólinn ætti að tryggja að þeir hæfustu kæmust í bestu skólana sem tækju við 

af grunnskólanum. Við fyrstu sýn virðast þessar kenningar Durkheims ekki falla 

sérstaklega vel að hugtakinu skóli án aðgreiningar því að með því er hann að draga 

einstaklinga í dilka og flokka þá eftir getu en ef þær væru færðar til nútímans og aðlagaðar 

af breyttum heimi þá gæti útfærslan verið í þá átt að til að byrja með væri öllum börnum 

blandað saman og samheldnin aukin með því að viðurkenna fjölbreytileikann. Seinna á 

skólagöngunni yrði nemendum svo skipt upp eftir getu hvers og eins með tilliti til þarfa 

atvinnulífsins (Gestur Guðmundsson, 2008). 

 

 

1.7 Lækjarskóli	  

Lækjarskóli vinnur eftir skólastefnu Hafnarfjarðar og eru einkunnarorð skólans ábyrgð, 

virðing og öryggi. Þar eru starfræktar sérdeildir fyrir nemendur með þroskaraskanir. 

Deildirnar eru á öllum skólastigunum og eru reknar af Hafnarfjarðarbæ. Inntökuteymi 

heldur fundi einu sinni á ári til að fara yfir umsóknir og önnur málefni deildarinnar, 

stundum eru þó fundir oftar ef þurfa þykir. Í teyminu eru skólastjóri Lækjarskóla, 

deildarstjóri og sérkennslufulltrúi frá skólaskrifstofu Hafnarfjarðar. Mikilvægt er að láta 

starfsemi deildanna falla að daglegu starfi Lækjaskóla. Þá eru allir nemendur sérdeildanna 

líka skráðir í almenna bekki og eru þeir bekki kallaðir tengslabekkir. Nám nemandanna í 

sérdeildunum er einstaklingsmiðað þannig að nemendur fái verkefni við sitt hæfi. Lögð er 

áhersla á að nemendur fari í verklegar greinar eins og íþróttir, sund, tölvur, tónmennt, 

smíðar, heimilisfræði og myndmennt. Reynt er að koma því við að nemendur fái kennslu í 

raungreinum með sínum tengslabekk og er þá metið hvort þeir þurfa fylgd í þessa tíma 

(Lækjarskóli. e.d.).  

 Lækjarskóli var frumkvöðull við innleiðingu á SMT skólafærni, en það er jákvæð 

agastýring. Þar er áherslan lögð á þroska hvers nemenda fyrir sig, skapa gott andrúmsloft í 

skólanum og að tryggja öryggi nemenda og starfsfólks í skólanum með virðingu og öryggi. 

Reynt er að koma í veg fyrir óæskilega hegðun nemenda með því að þjálfa og kenna 

félagsfærni. Einnig er unnið að því með markvissum hætti að gefa jákvæðari hegðun 

nemenda athygli, til dæmis með hrósi. Hrós eru mjög mikilvæg og jákvæð hvatning. Í 

sérdeildinni eru einnig notaðir umbunarmiðar sem nemendur fá ef þeir fara eftir reglum 

eða sýna framför. Mikilvægt er líka að  samræma viðbrögð starfsfólks gagnvart óæskilegri 

hegðun nemenda (Lækjarskóli. e.d.). 

 

1.8 Samantekt	  

Allir þessir þættir, sem fjallað hefur verið um hér að ofan, snúa að réttindum barnsins í 

grunnskólum. Eins og kemur fram í Barnasáttmála Sameinuðu þjóðanna á hver nemandi 

rétt á grunnmenntun án endurgjalds. Þar stendur einnig að stuðla eigi að reglulegri 

skólasókn og reyna að draga úr brotfalli nemenda. Í Aðalnámskrá grunnskólanna, 

hugmyndafræðinni um skóla án aðgreininga og Salamanca, yfirlýsingunni kemur fram að 

hver nemandi eigi rétt á að fá nám við sitt hæfi. Aðlaga eigi námið eftir því sem hentar 

hverjum og einum því að nemendur eru jafn ólíkir og þeir eru margir. Með því að gera 

námið einstaklingsmiðað nær nemandinn að blómstra á sínum forsendum. Skóli án 

aðgreiningar er skóli fyrir alla nemendur óháð fötlun eða sérþörfum. Í sérskóla eða sérdeild 

eins og Lækjarskóli býður uppá fá nemendur með sérþarfir af einhverju tagi stuðning sem 

hentar hverjum og einum. Þessi stuðningur er veittur af sérmenntuðu fólki sem hefur 

sérhæft sig í að vinna með börnum með sérþarfir. Fjölgreinadeild Lækjarskóla flokkast 

undir sérdeild en er rekin í sér húsnæði. Lækjarskóli vinnur eftir skólastefnu Hafnarfjarðar 

þar sem lögð er áhersla á að allir nemendur fái aðgang að alhliða menntun sem hæfir 

hverjum og einum. Þar kemur einnig fram að nemendur búi við öryggi og vellíðan í 

skólanum þar sem brugðist sé hart við ofbeldi, hatri og einelti.  

2 Fjölgreinadeild	  Lækjarskóla	  

Hegðunar- og tilfinningavandamál nemenda eru oft vandamál í grunnskólum. Kennurum 

og öðru starfsfólki finnst oft vanta einhver úrræði fyrir nemendur sem ekki fóta sig í 

grunnskólaúrræðinu og þá sérstaklega í unglingadeildinni. Hafnarfjarðarbær tók þessi mál 

föstum tökum og stofnaði fjölgreinadeild fyrir þessa nemendur. Tilgangurinn var að reyna 

að sporna við brotthvarfi nemenda úr grunnskólum og í staðinn byggja upp úrræði sem 

kæmu bæði námslega og félagslega til móts við þessa nemendur svo þeir hefðu meiri 

möguleika á að fara áfram í framhaldsskóla (Kristín María Indriðadóttir og Guðmunda 

Lára Guðmundsdóttir, 2012). Í þessum kafla verður farið í sögu fjölgreinadeildarinnar, 

sérstöðu námsins og starfsemi. 

2.1 Saga	  fjölgreinadeildarinnar	  

Fjölgeinadeildin var stofnuð árið 2005 og er til húsa þar sem gamli Lækjarskóli var 

staðsettur við lækinn í Hafnarfirði. Námið er ætlað nemendum í 9. og 10. bekk í 

grunnskólum Hafnarfjarðar og er deildin rekin í tengslum við Lækjarskóla. Ekki eru mörg 

úrræði á landinu eins og fjölgreinadeildin en Brúarskóli í Reykjavík heldur úti svipuðu 

skólastarfi en ekki hefur verið um samstarf á milli skólanna tveggja. Christianskolen í 

Frederiksberg í Kaupmannahöfn hefur verið vinaskóli deildarinnar síðustu ár. Þá hafa 

starfsmenn skólanna átt gagnkvæmar heimsóknir og lært hvorir af öðrum ásamt því að 

útbúa námskrár að hluta til í sameiningu sem faglegan grunn út frá áhuga og getusviði 

nemenda. Húsnæði Fjölgreinadeildarinnar er vel útbúið til kennslu verklegra greina, eins 

og vel útbúna smíðastofu, textílstofu og myndmenntastofu (Kristín María Indriðadóttir og 

Guðmunda Lára Guðmundsdóttir, 2012) 

 Fjölgreinadeildin er ætluð nemendum sem eiga erfitt með bóklegt nám, til dæmis 

vegna lesröskunar eða annarra erfiðleika, og þurfa að þeim sökum mikla aðstoð. Deildin er 

líka fyrir nemendur með hegðunarerfiðleika og nemendur sem standa illa félagslega, til 

dæmis vegna eineltis eða annarra tilfinningalegra vandamála. Nemendafjöldinn er á bilinu 

fimmtán til tuttugu (Kristín María Indriðadóttir og Guðmunda Lára Guðmundsdóttir, 

2012). 

2.2 Starfsemin	  

Námið er frábrugðið námi í almennum skólum að því leyti að það felst aðallega í því að 

horft er meira til verklegra þátta. Stefna deildarinnar er að styðja við nemendur til að þeir 

öðlist styrkan grunn og finni sér stefnu í lífinu og séu betur í stakk búnir til að fara í 

framhaldsskóla (Kristín M. Indriðadóttir, 2007). Kennsluaðferðir eru fjölbreyttar í 

fjölgreinadeildinni og sem dæmi má nefna að stærðfræði er unnin mikið utandyra og mikið 

er um vettvangsferðir og fyrirlestra um málefni sem geta nýst nemendunum í hinu daglega 

lífi. Góð samskipti er lykilþáttur í deildinni og lagt er mikið upp úr því að gott samstarf sé 

á milli kennara, nemenda og foreldra. Slagorð fjölgreinadeildarinnar er "enginn getur allt 

en allir geta eitthvað". Foreldrar þekkja börnin sín best og því er mikilvægt að hafa þá með 

í því að móta einstaklingsnámskrá sem nemendurnir vinna eftir. Einstaklingsnámskrá er 

áætlun fyrir nemandann og þar eru skráðir þeir þættir sem skipta hvað mestu máli hjá 

nemandanum. Þar er haldið utan um mætingar, bóklega og verklega þætti auk þess að huga 

að félagslega þættinum sem er svo mikilvægur. Þá er nauðsynlegt að setja markmið sem 

tengjast hegðun og líðan nemandans í skólanum því að með því er stuðlað að því að 

nemandanum líði sem best, ekki bara í skólanum heldur líka í félagslífinu og með 

fjölskyldunni (Kristín María Indriðadóttir og Guðmunda Lára Guðmundsdóttir, 2012).  

 Í deildinni er gerð námsáætlun sem er sniðin að hverjum nemenda fyrir sig. Þá er 

haft í huga að áhugi og hæfileikar einstaklingsins fái að njóta sín. Nemendurnir sem koma í 

fjölgreinadeildina hafa hver sinn bakgrunn og sumir hafa þurft að þola einelti eða 

félagslega einangrun á meðan aðrir glíma við kvíða eða mjög lélega sjálfsmynd (Kristín 

María Indriðadóttir og Guðmunda Lára Guðmundsdóttir, 2012). Sumir nemendur eiga við 

hegðunarerfiðleika að stríða, eins og hvatvísi, úthaldsleysi og einbeitingaskort. Nemendur 

þurfa að sjá tilgang með því að stunda námið og þess vegna er mikilvægt að þeir finni að 

það sé hlustað á þá og virðing sé borin fyrir þeim. Með því að leyfa þeim að ráða að hluta 

til hvernig námið fer fram og þeim hjálpað að finna lausnir, eykst öryggiskennd þeirra og 

sjálfsmynd batnar (Kristín María Indriðadóttir og Guðmunda Lára Guðmundsdóttir, 2012). 

2.3 Staða	  nemendanna	  og	  bakland	  

Eins og fram hefur komið er Fjölgreinadeildin námsúrræði sem er að ýmsu leyti frábrugðið 

því sem algengast er í grunnskólum hér á landi. Það felst í fjölbreyttu verklegu námi og 

mikilli aðstoð í bóklegu námi, meðal annars vegna lesröskunar nemenda.  Námstilboðið er 

sérstaklega sniðið að þeim hópi nemenda sem er í deildinni hverju sinni.  

 Í námskrá deildarinnar er meðal annars gengið út frá fjölgreindarkenningu Howard 

Gardner þar sem áherslan er lögð á að finna styrkleika hvers nemanda fyrir sig og byggja á 

þeim. Uppeldis- og fræðslustarf deildarinnar byggir aðallega á fjórum þáttum sem tengdir 

eru inn í kenningar Gardners: vellíðan, virðingu, góðu samstarfi við foreldra og því að 

horfa heildstætt á unglinginn, ekki bara í skólanum heldur líka í félagslífinu og 

fjölskyldumenningu. Til að unglingur, sem hefur verið utanveltu í skóla, hefur lélega 

sjálfsmynd, litla trú á því að hann geti lært, vantreystir og ber litla virðingu fyrir 

skólaumhverfinu, nái tökum á náminu þarf honum að líða vel í skólaumhverfinu. Ef 

nemandanum líður ekki vel þá er ekki hægt að ætlast til þess að hann læri því að hræðslan 

við vanlíðan tekur frá honum alla orku. Þess vegna er mikilvægt að nemandinn öðlist 

öryggi félagslega og finni að það sé strax brugðist við ef eitthvað fer úrskeiðis og að hann 

sé með í því að finna lausn á málum sem koma upp í samskiptum við aðra á skólatíma 

(Kristín María Indriðadóttir og Guðmunda Lára Guðmundsdóttir, 2012). 

 Nemandinn þarf að öðlast öryggi félagslega, finna að hann er hluti af hóp, finna að 

ef eitthvað fer úrskeiðis sé brugðist strax við og nemandinn sé með í að finna lausn á 

málum sem upp kunna að koma í samskiptum við aðra á skólatíma. Nemandinn verður að 

finna að það sé borin virðing fyrir honum og að hlustað sé á hann. Hann þarf líka að finna 

að honum sé hjálpað og lausnir séu fundnar til að bæta líðan hans, með því fær hann 

sterkari sjálfsmynd og auið öryggi (Kristín María Indriðadóttir og Guðmunda Lára 

Guðmundsdóttir, 2012). 

 Sumir nemendur fjölgreinadeildarinnar hafa mátt þola einelti eða félagslega einangrun í 

fyrrverandi skólaumhverfi. Þessir nemendur þjást líka margir hverjir af kvíða, lítilli getu í 

samskiptum við bæði aðra nemendur eða kennara. Aðrir nemendur eiga við 

hegðunarvandamál að stríða sem og hvatvísi, einbeitingaskort eða úthaldsleysi. Svo eru 

það þeir sem eru félagslega vel staddir en eiga erfitt með bóklegt nám (Kristín María 

Indriðadóttir og Guðmunda Lára Guðmundsdóttir, 2012). 

 Samskipti við foreldra barnanna í deildinni eru mjög mikilvæg. Margir foreldrar 

nemendanna hafa slæma reynslu af skólakerfinu og þrátt fyrir að hafa valið þetta 

námsúrræði fyrir barnið sitt eru þeir oft ekki bjartsýnir þegar þeir hefja samstarf við 

deildina. Það má ekki gleyma því að foreldrar þekkja börnin sín best og vilja gera hvað 

þeir geta til að þeim líði vel í skólanum. Þess vegna er mikilvægt að starfsfólk deildarinnar 

hafi foreldra með í ráðum þegar mótuð er einstaklingsnámskrá sem nemandinn vinnur eftir 

(Kristín María Indriðadóttir og Guðmunda Lára Guðmundsdóttir, 2012). 

  Einstaklingsnámskráin er vinnuplan nemandans og þar eru skráðir þeir þættir sem 

skipta hvað mestu máli, bóklegir, verklegir, mætingar og félagslegir þættir. Þar eru líka 

skráð þau markmið sem tengjast hegðun og líðan nemandans. Með þessu er horft á 

nemandann í heildrænu ferli og kappkostað er að hafa fjölskyldu hans með í ráðum. Með 

þessu er stuðlað að því að nemandanum líði betur í skólanum, félagslífinu og heima fyrir. 

Þessi námskrá er endurskoðuð á haustin þar sem sest er niður með foreldrunum og farið 

yfir væntingar þeirra til námsins. Hvað þarf að laga og hvernig er félagsleg staða 

nemandans. Niðurstöður úr þesum samtölum er nýttar til að styðja nýja einstaklingsáætlun 

á upphafi haustannar (Kristín María Indriðadóttir og Guðmunda Lára Guðmundsdóttir, 

2012). 

 Í fjölgreinadeildinni eru flest börn með einhverskonar greiningu. Það er mikilvægt 

að skoða vel greiningar barnanna þegar þau koma í deildina til að hægt sé að finna rétt 

úrræði fyrir þau sem fyrst. Greining á ekki að vera einhver stimpill fyrir barnið heldur 

hjálpartæki fyrir það í skólaumhverfinu. Margir nemendurnir eru með ofvirkni, með eða án 

athyglisbrests, en einnig má nefna einhverfurófsraskanir, tourette, kvíða, depurð, 

þynglyndi, hegðunarraskanir, mótþróaþrjóskuröskun og sértæka námsörðugleika (Kristín 

María Indriðadóttir og Guðmunda Lára Guðmundsdóttir, 2012). 

 

2.4 Sérstaða	  námsins	  

Sérstaða námsins í fjölgreinadeildinni birtist á mismunandi hátt. Ef nemandi er illa 

upplagður og vill ekki fara eftir fyrirmælum eða truflar aðra nemendur er svigrúm til að 

taka hann út úr aðstæðunum og vinna með hann einan. Sumir nemendur þurfa oftar á þessu 

inngripi að halda heldur en aðrir en þetta getur verið nauðsynlegt og hefur gefist vel.  

 Sumir nemendurnir eru með kvíða, skólaleiða eða sjá ekki mikinn tilgang með að 

mæta í skólann. Þetta eru þeir nemendur sem hafa mætt illa í grunnskólann sem þeir voru í 

áður. Deildarstjóri deildarinnar hefur gripið til þess ráðs í samráði við foreldra að sækja 

nemendur heim við slíkar aðstæður. Þannig fær nemandinn skýr skilaboð um að hans sé 

óskað í deildinni. Þetta hefur gefist vel og yfirleitt þarf ekki að fara nema í eitt eða tvö 

skipti til að sækja nemanda heim (Kristín María Indriðadóttir og Guðmunda Lára 

Guðmundsdóttir, 2012). 

 Mikið er um verklegt nám í deildinni. Nemendur læra  að vinna með mismunandi 

efni, blanda efnum saman og hanna sérstæða skemmtilega og fallega hluti. Stundataflan er 

skipt þannig að helmingur vikulegra tíma er verklegt nám og helmingur er bóklegt. 

Nemendur sækja líka nám í listum inn á verkstæði víðs vegar um höfuðborgina og skoða 

sýningar sem tengjast því sem þeir eru að fást við hverju sinni. Með því að samþætta 

námsgreinar og raungera námið út fyrir skólastofuna verður til samhengi milli námsgreina 

sem gerir það að verkum að hönnunin tekur á sig skemtilega og fjölbreyttari mynd. Sem 

dæmi um þetta má nefna piparkökubyggingar í kringum jól. Nemendur, nokkrir saman í 

hóp, velja sér þá eina byggingu í Hafnarfirði. Síðan fara þeir út og skoða bygginguna, 

mæla hana og teikna. Þegar komið er aftur í skólann smækka þeir hlutföllin niður í 

viðráðanlega stærð. Með þessu er verið að þjálfa þau í rúmfræði sem nemendum reynist oft 

erfitt að skilja þegar bókin ein er notuð við kennsluna. Nemendur búa til deigið, fletja út, 

búa til skapalón og móta bygginguna. Baka og setja saman og skreyta. Að lokum er farið 

með þeim í einfalda hluti í raffræði þar sem þau setja rafmagnsljós inn í bygginguna. Oft er 

Fríkirkjan í Hafnarfirði notuð sem fyrirmynd og síðan hefur verkið staðið í Fríkirkjunni 

yfir jólahátíðina. Í lok skólaárs er svo haldin sýning á verkum nemenda í samráði við 

"Bjarta daga" í Hafnarfirði (Kristín María Indriðadóttir og Guðmunda Lára 

Guðmundsdóttir, 2012). 

2.5 Samskipti	  

Samskipti er mjög mikilvægur þáttur í starfsemi Fjölgreinadeildarinnar. Samskipti foreldra 

og barna hafa mótandi uppeldisáhrif og geta þau verið margvísleg. Þau geta verið andleg 

næring en geta líka orðið til þess að draga úr andlegri næringu og minnkað sjálfstraust 

þess. Börn þroskast og verða fullorðin í samfloti við annað fólk. Þau mótast fyrst í 

samskiptum við fjölskylduna og nánasta umhverfi. Þess vegna verða foreldrar og systkini 

fyrirmyndirnar í lífi barnanna hvað varðar samskipti og lífsviðhorf. Fjölskyldan er því 

áhrifavaldur á það hvernig samskiptamynstur börnin bera með sér þangað sem þau fara, 

skóla, vinnustað og síðar á sitt eigið heimili þar sem þau verða oft sjálf foreldrar. 

Foreldrum, sem koma frá heimili þar sem sífellt var verið að gagnrýna þau, getur hætt til 

að gagnrýna mikið sín eigin börn (Guðrún Friðgeirsdóttir og Margrét Jónsdóttir, 1995). 

 Meginatriðin í öllum samskiptum er virðing, skilningur og einlægni. Vandamál og 

ýmsir árekstrar koma fram í samskiptum okkar alla ævina. Enginn er fullkominn í því en 

auðvitað hefur fólk mismikla samskiptafærni. Við erum jafn ólík og við erum mörg og fólk 

er með mismunandi reynslu og þarfir að baki og ólíka drauma óháð hvað gömul við erum 

(Guðrún Friðgeirsdóttir og Margrét Jónsdóttir, 1995). 

 Í grunnskólum er það stundum þannig að þegar börnin koma með sín persónuleg 

vandamál inn í skólann vita kennarar ekki hvernig þeir eiga að bregðast við. Margir 

kennarar vilja hjálpa nemendum með persónuleg vandamál en finnst þeir ekki hafa 

viðeigandi þjálfun til þess (Gordon, 2001). Það sem gefist hefur vel við þessi börn er virk 

hlustun en það er aðferð sem felur í sér að gefa barninu alla sína athygli og reyna að setja 

sig í spor barnsins og svara því þannig að barnið finni að maður hafi áhuga á því sem það 

er að segja (Guðrún Friðgeirsdóttir og Margrét Jónsdóttir, 1995). Þetta krefst þess að 

kennarinn eða sá sem er í samskiptum við barnið þarf að gefa í skyn að hann heyri ekki 

bara í barninu heldur skilji það líka (Gordon, 2001). Þetta samskiptaform hjálpar barninu 

að læra þennan samskiptamáta sjálft (Guðrún Friðgeirsdóttir og Margrét Jónsdóttir, 1995).  

 

2.6 Eigin	  vangaveltur	  úr	  vettvangsnáminu	  

Það sem kom mér á óvart er hvað það eru mikil og náin samskipti í deildinni, bæði hvað 

varðar nemendur og starfsfólk og svo líka við foreldra. Mikið er lagt upp úr því að samstarf 

við foreldra sé gott því að þau eru jú alltaf sérfræðingar í sínum börnum. Starfsmenn 

deildarinnar eru mjög meðvitaðir um stefnu skólans og eftir hvaða hugmyndfræði er 

starfað. Í svona starfi má ekki láta gagnrýnina ná yfirhöndinni. Þegar ég fór inn í tímana 

hjá krökkunum og fylgdist með sá ég glöggt hvernig hugmyndafræðin sem ég var búin að 

kynna mér kom fram hjá þeim, sérstaklega í 9. bekk. Í 10. bekk kom þetta ekki eins mikið 

fram því að maður sá vel hvað umhverfið truflaði þá síður, bæði vegna þess að þeir eru 

þroskaðri og vegna þess að þeir voru búnir að vera þarna í eitt ár og búnir að fá þann styrk 

og leiðsögn sem þeir þurfa.  

  Þegar Kristín var ekki á staðnum sást munur á sumum nemendunum því að þeir 

voru í uppreisnarham og sumir mættu ekki í skólann ef þeir vissu að Kristín var ekki í 

skólanum. Hún leggur mikinn metnað í að skapa hlýju og gott andrúmsloft í skólanum. 

Nemendur og starfsfólk leita mikið til hennar og hún heldur vel utan um nemendur og 

foreldra þeirra. Mér fannst ótrúlegt að sjá og fylgjast með hvað hún er í miklum og góðum 

samskiptum við foreldra nemendanna, ekki bara á skólatíma heldur líka eftir skóla, á 

kvöldin og um helgar.   

3 Kenningar	  um	  unglingsárin	  

Í Fjölgreinadeildinni eru einungis nemendur á unglingsaldri og því er nauðsynlegt að skoða 

aðeins kenningar um unglingsárin. Í þessum kafla verður farið í almennar kenningar, 

áhættuhegðun, seiglu og nemendur með hegðunar- og tilfinningavandamál. 

3.1 Unglingsárin	  

Hugmyndafræðin um unglingsárin hefur einkennst af því að þessi tími væri tími mikilla 

átaka og streitu, tímabil þar sem unglingarnir þyrftu að losa sig frá tilfinningalegum 

samskiptum við foreldra sína, til að geta þroskast og mótað sína eigin sjálfsmynd. Anna 

Freud kom með þá kenningu að ef unglingar upplifa ekki átök og álag heldur hegðuðu sér 

eins og fullorðið fólk væru þeir ekki að upplifa unglingsárin eins og þeir ættu að gera. Hún 

taldi að þegar einstaklingar sýna rólega og yfirvegaða hegðun á unglingsárunum væru þeir 

að leyna tilfinningum sínum. Hún sagði einnig að unglingar, sem eru að ganga í gegn um 

allar þær breytingar sem eiga sér stað á þessum tíma, þyrftu að fá útrás fyrir uppsafnaðan 

pirring alveg frá því í barnæsku (Steinberg, 2001). Svipaðar hugmyndir komur frá 

fræðimanninum Erik H. Erikson því að hann taldi það að foreldrar unglinga ættu að sýna 

stuðning í uppeldinu á þessum tíma þegar unglingar geri uppreisn og séu að reyna að skapa 

sér sína eigin sjálfsmynd (Steinberg, 2001). 

 Seinni tíma rannsóknir sem gerðar voru á breiðari úrtaki, ekki bara unglingum, 

sýndu allt aðrar niðurstöður því að þar koma fram að hátt í 75% unglinga voru í 

ánægjulegum samskiptum við foreldra sína. Hin 25% höfðu gengið í gegn um 

fjölskylduerfiðleika fyrr á ævina eða áður en þau náðu unglingsaldri. Það kom einnig í ljós 

að ef að unglingar upplifuðu sig öðruvísi og ættu erfitt með að skapa sína eigin sjálfsmynd 

virtist sem það hefði ekki nein áhrif á fjölskyldur þeirra. Þessar rannsóknir styðja ekki á 

nokkurn hátt eldri hugmyndir og staðalímyndir um unglingsárin (Steinberg, 2001). 

3.2 Áhættuhegðun	  

Ein af skilgreiningum á áhættuhegðun er öll sú hegðun sem sem leggur þann sem 

framkvæmir hana eða aðra sem tengjast henni í hættu (Bonino, Cattelino og Ciairano, 

2005). Í Íslenskri orðabók er orðið áhætta skilgreint sem tvísýni eða eitthvað sem hefur 

áhættu í för með sér. Orðið hegðun er skilgreint sem framkoma eða hátterni (Mörður 

Árnason, 2002). 

 Eitt að því sem verður að huga að í sambandi við unglinga er áhættuhegðun. Ein 

birtingamynd áhættuhegðunar er þegar einstaklingur kýs að hegða sér á þann hátt að það 

felur í sér áhættu, til dæmis með því að drekka áfengi eða nota annarskonar vímuefni 

(Gullone og Moore, 2000). Þrýstingur frá jafningjum, forvitni eða ævintýralöngun eru 

þættir sem hafa áhrif á það hvort einstaklingur byrja að fikta og prófa vímuefni (Einar 

Gylfi Jónsson, 2001). Auk þess að vera forvitin um að prófa eitthvað nýtt er það líka 

staðreynd að á unglingsárunum telja menn sig nánanst ódauðlega. Unglingar halda oft að 

það geti ekkert komið fyrir þá. Dæmi um það er að þeir geta alveg prófað að reykja án þess 

að fá krabbamein eða keyrt of hratt án þess að lenda í slysi eða vera tekin af löggunni 

(Huebner, 2000). 

3.3 Áhættuhegðun	  og	  skólinn	  

Þeir unglingar, sem drekka, reykja eða neyta annarra vímuefna, eru ólíklegri til að ganga 

vel í skóla því að neikvætt samband er á milli námsárangurs og vímuefnaneyslu. Þeim sem 

neyta vímuefna líður líka verr í náminu og skólanum heldur en þeim sem neyta ekki 

vímuefna. Sumir fræðimenn halda því fram að þeir unglingar, sem hafa lítil tengsl við 

skólann, séu í meiri hættu á að leiðast út í vímuefni heldur en aðrir unglingar (Álfgeir Logi 

Kristjánsson, Inga Dóra Sigfúsdóttir og Jón Sigfússon, 2004; Þórólfur Þórlindsson o.fl., 

1998 ). 

 Tengsl unglinga við foreldra sína og fjölskyldu skipta miklu máli fyrir þroska 

þeirra. Þeim unglingum, sem búa við aðhald og eftirlit frá foreldrum, gengur yfirleytt betur 

í skóla og líka félagslega (Álfgeir Logi Kristjánsson, Inga Dóra Sigfúsdóttir og Jón 

Sigfússon, 2004; Þórólfur Þórlindsson o.fl., 1998 ). Unglingar sem taldir eru líklegir til að 

flosna upp úr námi eru oft í litlum tengslum við skólann, fjölskyldu og vini (Jóhanna Rósa 

Arnardóttir, 2008). Samband unglinga við skólann getur verið góð ábending um það hvort 

þörf sé að grípa inn í áður en vandinn verður of viðamikill (Margrét Lilja Guðmundsdóttir 

o.fl., 2009). 

3.4 Seigla	  

Hugtakið seigla varð til út frá rannsóknum fræðimannsins Rutters en hann útskýrði það 

sem getu til að mæta álagi án þess að brotna undan því. Hann taldi einnig að seigla 

einstaklinga myndist út af trú á eigin getu, aðlögunarhæfni og hæfileikum til að leysa þau 

vandamál sem upp koma. Hann hélt því fram að seigla fæli það í sér að fólk brygðist 

öðruvísi við álagi en að seigla kæmi ekki í veg fyrir álag (Zimmerman og Arunumar, 

1994).  

 Seigla er hæfni til að verjast mótlæti eða ná sér aftur eftir mótlæti. Þetta skýrir af 

hverju sumum einstaklingum tekst betur að takast á við mikið mótlæti. Seigla er jákvætt 

ferli sem á sér stað á löngum tíma en ekki eitthvað einstakt viðbragð. Áhættuþættir eru þeir 

þættir sem auka líkurnar á að útkoman verði neikvæð. Dæmi um þætti sem hafa neikvæð 

áhrif á börn eru: óregla foreldra eins og áfengis og fíkniefnaneysla, foreldra- eða 

systkinamissir, vanræksla, ofbeldi og geðræn vandamál foreldra. Verndandi þættir eru þeir 

þættir sem draga úr líkum á neikvæðri útkomu fyrir börn og eru einhverskonar stuðpúði 

fyrir þau gagnvart áhættuþáttunum. Dæmi um verndandi þætti eru: jákvætt samband milli 

foreldra og barns, umhyggja, hæfilegar væntingar, tækifæri til þátttöku og sjálfstæðis, skýr 

mörk og leiðandi uppeldishættir. Mikilvægt er að foreldrarnir sýni seiglu og áhuga. Í seiglu 

barnsins er fjölskyldan mjög mikilvæg og eiginleikar hennar til að styrkjast og eflast bæði í 

mótlæti og erfiðleikum (Mash og Wolfe, 2010). Seigla barna og unglinga er nátengd 

uppeldisháttum foreldranna og eru leiðandi uppeldishættir þeir þættir sem ýta undir seiglu. 

Börn þurfa skýr mörk, hæfilegar kröfur, hlýju og umhyggju frá foreldrunum. Ef þessir 

þættir eru til staðar eru meiri líkur á að börn þrói með sér seiglu og öðlist meiri færni í að 

takast á við mótlæti. Þeir foreldrar sem sýna mikla seiglu hafa jákvæðari viðhorf til 

foreldrahlutverksins og taka meiri þátt í lífi barna sinna (Mash og Wolfe, 2010). 

 Rannsókn, sem gerð var af Steinberg og Monahan árið 2007, hafði það markmið að 

athuga hvort þroski og aldursmunur hafði áhrif á seiglu einstaklinga. Sjálfsmat þeirra var 

notað til að greina á milli þeirra sem sýna andfélagslega hegðun sjálfviljugir og þeirra sem 

láta undan þrýstingi frá jafningjum. Það voru um það bil 3600 einstaklingar sem tóku þátt í 

rannsókninni, yngstu voru 10 ára og elstu 30 ára. Staða einstaklinganna var ólík félagslega 

sem og menningarlegur bakgrunnur þeirra. Niðurstöðurnar sýndu fram á það að seigla 

einstaklinga gegn þrýstingi jafnaldra eykst frá 14-18 ára (Steinberg og Monahan, 2007). 

Svo virðist sem þetta sé eins hjá báðum kynjum en var ólíkt eftir menningarbakgrunni og 

félagslegri stöðu einstaklinganna. Áhugavert var að sjá að seigla einstaklinga á aldursbilinu 

10-14 ára og 18-30 ára var nánast alveg jöfn. Það má því segja að aldursbilið 14-18 ára sé 

mjög mikilvægur tími til að þróa með sér seiglu og um leið hæfnina til að fylgja eigin 

sannfæringu (Steinberg og Monahan, 2007). 

 Í annarri rannsókn kom í ljós að einn helsti verndandi þátturinn í lífi barna og 

unglinga væri falinn í því að eiga í jákvæðum samskiptum við foreldra sína. Líkurnar á því 

að börn, sem alast upp  á heimili þar sem jafnvægið er gott og öryggi ríkir, hafi ekki 

nægjanlega seiglu til að takast á við aðstæður er aðeins um 6%. Þessi tala eykst um 300% 

hjá þeim börnum sem alast upp við ójafnvægi og óöryggi (Benard, 2004). 

 Langtímarannsókn Werner og Smith frá 1982-2001 sýndi fram á það að stór hluti 

unglinga, sem voru í áhættuhóp með að sýna áhættuhegðun eða geðræna erfiðleika vegna 

vanrækslu, ofbeldis, skilnaðar, eineltis eða neyslu, sýndu það að þeir virtust geta tekist vel 

á við lífið. Ástæðan fyrir þessu virtist vera sú að þessir unglingar bjuggu yfir mikilli seiglu. 

Út frá þessu var svo farið í að huga meira að styrkleikum unglinganna heldur en 

veikleikum. Það má því segja það að seigla sé einn að þessum styrkleikum eða verndandi 

þáttum sem er ákveðinn hæfileiki til gefast ekki upp þótt erfiðleikar blasi við (Rutter, 

1985). 

   

 

3.5 Nemendur	  með	  hegðunar-‐	  og	  tilfinningavanda	  

Flestum nemendum líður vel í skólanum og fylgja þeirri menningu sem þar er án mikilla 

vandræða. Hins vegar er einnig hópur nemenda sem ekki nær að fylgja bekkjarfélögunum, 

hvorki námslega eða félagslega. Fyrir þennan hóp getur verið erfitt að finna réttu leiðina að 

náminu. Því eldri sem nemendurnir verða áður en gripið er inn í og jákvæð úrræði finnast, 

þeim mun erfiðara verður fyrir þá að sjá sig eins og hina. Eða með öðrum orðum að vera 

"eðlilegir". Á unglingsárunum verður aukin meðvitund fyrir sjálfum sér og sjálfsmyndinni. 

Á þessum árum eru unglingar líka að spegla sig í öðrum unglingum (Olsen, 2010). 

 Oft hjálpar það þessum hópi að fá sérúrræði innan skólans, til dæmis í minni hóp. 

Þeir þurfa samt að vilja það sjálfir og finna til aukinnar námslegrar getu og líða vel (Olsen, 

2010). Þessi nemendahópur er fjölbreyttur með fjölbreyttar þarfir. Þarna eru unglingar með 

greiningar allt frá námserfiðleikum til hegðunarvandamála (Olsen, 2010). Nemendur með 

hegðunar- og tilfinningavandamál hafa lengi verið til umræðu í skólakerfinu. Á 19. öld 

voru nemendur með þessar skilgreiningar settir á stofnanir fyrir fólk með þroskafrávik. Á 

fimmta áratug síðustu aldar voru stofnaðir sérskólar fyrir þennan nemendahóp og á sjötta 

áratugnum kom fyrsta bókin um þennan málaflokk út (Yell o.fl., 2009). Það var svo ekki 

fyrr en á árþúsundamótunum sem byrjað var að aðlaga kennslu að þörfum þessa hóps. Þá 

var farið að vinna með snemmtæka íhlutun til að fyrirbyggja alvarlega þróun (Guðrún V. 

Jónsdóttir, 2010). Málaflokkur þessara nemenda hefur valdið starfsfólki menntakerfisins 

viðvarandi áhyggjum og erfiðleikum  (Ingvar Sigurgeirsson og Ingibjörg Kaldalóns, 2006). 

Samfélagið á erfiðast með að glíma við vanda þessa hóps. Algengasta lýsingin á hátterni 

nemenda með hegðunar- og tilfinningavanda er að þeir sýni gjarnan árásagjarna hegðun, 

sýni andfélagslega framkomu og trufli aðra nemendur (Kauffman, 2005). 

 Ekki er hægt að benda á eitthvað eitt sem orsakar hegðunar og tilfinningavanda hjá 

börnum þó svo að rannsakendur telji að lág greind, slök málfærni og skipulagserfiðleikar 

geti haft áhrif (Baker, 2008) Rannsóknir hafa einnig sýnt fram á að umhverfisþættir geta 

haft mikil áhrif og eru hegðunarvandamál algengari í lægri þrepum samfélagsins 

(Kauffman, 2005). Hegðunarröskun er skilgreind sem þrálátt og endurtekið 

hegðunarmynstur þar sem reglur samfélagsins eru brotnar og hegðun samræmist ekki aldri 

barnsins. Einkenni geta til dæmis verið ofbeldi í garð manna og dýra, ýmis skemmdarverk, 

svik eða þjófnaður. Hegðunin veldur truflun á félagslegum og námslegum athöfnum í 

daglegu lífi einstaklingsins (Fauman, 2002). Talið er að hlutfall nemenda í grunnskólum 

með hegðunarröskun sé 2-10%. Börn vaxa síður upp úr hegðunarvanda heldur en öðrum 

geðrænum erfiðleikum sem þau glíma við á bernskuskeiðinu.Vandinn getur meðal annars 

falist í að börnin eigi í erfiðleikum með að aðlagast gildum samfélagsins (Guðrún V. 

Jónsdóttir, 2010). Þeir nemendur, sem ítrekað sýna erfiða hegðun og ofbeldi, eru á 

hættulegri braut. Rannsóknir sýna að yfir 50% þessara nemenda hætta í skóla og eru flestir 

með neikvæða reynslu og upplifun af skólagöngu sinni. Einkunnir þeirra eru einnig lægri 

og þeim er hættara við að vera reknir í skóla (Guðrún V. Jónsdóttir, 2010). Mikilvægt er 

því að grípa strax inn í þegar barn sýnir óæskilega hegðun. Því fyrr sem byrjað er að vinna 

með andfélagslega hegðun því meiri líkur eru á því að hægt sé að hjálpa barninu að ná 

tökum á heðgun sinni. Talið er að eitt af hverjum þremur börnum með hegðunar- og 

tilfinningavanda sé einnig með aðrar fylgiraskanir og má þar nefna ofvirkni með eða án 

athyglisbrests, þunglyndi, kvíða, námserfiðleika eða einhverfurófsraskanir (Baker, 2008). 

Til að skoða þennan hóp betur er nauðsynlegt að fræðast um hinar ýmsu raskanir sem 

tilheyra nemendum sem þurfa sértæk úræði í skólakerfinu og oft vita þau sjálf á hvern hátt 

þeim líður betur og hvaða kennsluaðferðir henta þeim best (Kauffman, 2005). 

 

    

3.6 Samantekt	  

Hugmyndafræðin um unglingsárin hefur einkennst af því að þetta sé tími átaka og streitu. 

Seinni tíma rannsóknir hafa þó sýnt fram á það sé ekki algilt. Áhættuhegðun er eitt af því 

sem verður að hafa í huga á unglingsárunum. Ein af birtingarmyndum áhættuhegðunar er 

þegar einstaklingur kýs að hegða sér á þann hátt að það felur í sér áhættu. Dæmi um það er 

þegar neytt er áfengis eða annarskonar vímuefna. Unglingar eru oft forvitnir að prófa 

eitthvað nýtt og það er líka staðreynd að á unglingsárunum telja menn sig nánast 

ódauðlega. 

 Tengja má áhættuhegðun við námsárangur því að þeir unglingar sem drekka, reykja 

eða neyta annarra vímuefna  eru líklegri til að ganga illa í skóla. Tengsl unglinga við 

foreldra sína og fjölskyldur skiptir miklu máli fyrir þroska þeirra. Þeim unglingum sem búa 

við aðhald og eftirlit frá foreldrum sínum, gengur yfirleytt betur í skóla og líka félagslega. 

Unglingar, sem eru líklegir til að flosna upp úr námi, eru oft í litlum tengslum við skólann, 

fjölskyldu eða vini. 

 Eins og komið hefur fram eru góð samskipti mikilvæg, og þá fyrst og fremst 

samskipti við foreldra. Fjölskyldan hefur áhrif á hvernig samskiptamynstur börnin bera 

með sér þangað sem þau fara í lífinu. Meginatriði í öllum samskiptum er virðing, 

skilningur og einlægni.  

 Hugtakið seigla snýst um getu til að mæta álagi án þess að brotna undan því. 

Fræðimaður að nafni Rutter útskýrði það þannig að seigla fæli það í sér að fólk brygðist 

öðruvísi við álagi en að seigla kæmi ekki í veg fyrir álag. Margar rannnsóknir hafa verið 

gerðar á hugtakinu og má þar nefna rannsókn Werner og Smith sem gerð var á árunum 

1982-2001. Þar kom fram að stór hluti unglinga, sem voru í áhættuhóp með að sýna 

áhættuhegðun vegna vanrækslu, skilnaðar, eineltis eða neyslu, sýndu fram á að þeir virtust 

geta tekist vel á við lífið. Ástæðan gæti verið sú að þessir einstaklingar bjuggu yfir mikilli 

seiglu. Út frá þessu var farið að huga meira að styrkleikum unglinganna heldur en 

veikleikum. Seigla er því einn að þessum verndandi þáttum sem er ákveðinn hæfileiki til 

að gefast ekki upp þó á móti blási í lífinu.	  

4 Leiðir	  til	  að	  sporna	  við	  brottfalli	  nemenda	  

Nemendur í Fjölgreinadeildinni þurfa aðra nálgun á nám og félagsleg samskipti heldur en 

gert er í hinum hefðbundna grunnskóla. Í fjölgreinadeildinni var farið af stað með 

hugmyndafræði Gardners um fjölgreindirnar og hefur hugmyndafræði Carol Ann 

Tomlinsson, Carol Dweck og Alberts Bandura styrkt þær kennsluaðferðir sem lagt var af 

stað með í byrjun þannig að hægt er að vinna með þá þætti sem talið er að þurfi að skerpa á 

í námskránni og kennsluaðferðum. Með því má bæta líðan og auka framfarir hjá 

nemendum í deildinni með það að markmiði að sporna við brottfalli.  

 

4.1 Fjölgreindirnar	  

Fjölgreinadeildin vinnur meðal annars eftir hugmyndafræði Gardners. Þegar Gardner kom 

fram með fjölgreindarkenninguna talaði hann um að það væru til sjö greindir sem eru: 

málgreind, rök og stærðfræðigreind, rýmisgreind, líkams og hreyfigreind, tónlistargreind, 

samskiptagreind og sjálfsþekkingargreind. Seinna bættist svo umhverfisgreind við 

(Armstrong, 2001).  Gardner leggur áherslu á að fólk sé ólíkt hvert öðru en hver og einn 

búi yfir öllum þessum greindum en hafi mismikla hæfileika í hverri og einni. Gardner telur 

einnig að þó að maður sé slakur í einni eða fleirum af greindunum þýði það ekki að það 

verði að vera þannig því að með réttri þjálfun getum við þjálfað greindirnar á hærra 

getustig. Fjölgreindarkenningin byggir á því að fara út fyrir kassann og velja fjölbreyttari 

kennsluaðferðir. Ekki er hægt að nota sömu kennsluaðferð á alla nemendur því að hver 

einstaklingur býr yfir ólíkri hæfni í greindunum og því getur ein aðferð hentað ákveðnum 

hópi nemenda en ekki öðrum (Armstrong, 2001). Í fjölgreinadeildinni er meðal annars 

unnið út frá hugmyndafræði Gardners því að þar er lögð áhersla á að finna styrkleika hvers 

nemenda fyrir sig og vinna svo út frá þeim (Kristín María Indriðadóttir og Guðmunda Lára 

Guðmundsdóttir, 2012). 

4.2 Einstaklingsmiðuð	  kennsla	  

En þó að líðan nemandana sé mikilvæg þá skiptir líka máli hvaða áhrif kennslan hefur á 

nemandann sjálfan. Hugmyndafræði Tomlinson er líka mikið notuð í Fjölgreinadeildinni, 

þar sem hún skoðar hvernig nemandinn lærir og hvernig hann meðtekur námsefnið. Er 

einhver menningarmunur eða kynjamunur á því hvernig hann lærir? Til að komast að þessu 

er mikilvægt að kynnast nemandanum sem best. Námskráin þarf að vera sett upp þannig að 

hún henti hverjum og einum. Samkvæmt Tomlinson skiptir miklu máli hvernig mat á getu 

nemandans fer fram og hvernig leiðbeiningar nemendurnir fá. Kennari sem vill ná árangri 

með nemendurnar þarf að skapa, fylgjast vel með og móta námið til að mæta þörfum hvers 

og eins. Ef nemandi er erfiður í hegðun þarf kennarinn að gefa sér tíma til að kynnast 

honum til að skilja af hverju hann hagar sér eins og hann gerir. Hann þarf að skoða 

ástæðurnar fyrir því að hann hegðar sér óæskilega og hverjar eru afleiðingarnar fyrir 

nemandann sjálfan. Tomlinson talar um að ekki megi gera minni kröfur til erfiðra nemenda 

heldur frekar að mæta þeim þar sem þeir eru staddir hverju sinni og gera markmið úr frá 

því. Oft fer mikill tími í að finna út úr því hvar nemandinn er staddur námslega og finna út 

hvar hann þarf að bæta sig. Þetta getur reynst erfitt fyrir kennara og þá getur það farið svo 

að kennarinn fari út í það að einblína á hvað nemandinn getur ekki í stað þess að horfa til 

þeirra þátta sem hann er sterkastur í og hvað sé hægt að gera til að koma honum áfram 

bæði námslega og félagslega. Það er því oft gott að kenna þessum nemendum í stuttum 

lotum og hafa fjölbreyttar aðferðir til að nemandinn öðlist sjálfstraust og haldi athyglinni 

betur. Þannig ná þeir oftar markmiðunum sem hafa verið sett fram  (Tomlinson og Imbeau, 

2010). 

 Vekja þarf áhuga nemandans og viðhalda honum. Það skiptir miklu máli hvernig 

kennslan fer af stað. Kennarinn þarf að gera nemandanum grein fyrr tengslum 

námsefnisins við annað námsefni sem hann hefur áður farið í, svo að hann geti gert sér 

grein fyrir markmiðunum sem hann stefnir að og lögð er áhersla á í námsefninu. Vekja þarf 

áhuga nemandans á námsefninu með kveikjum. Kveikjur eru góðar þegar höfðað er til 

reynslu nemenda eða þegar spurt er spurninga sem vekja áhuga. Gott er að nýta efni úr 

fjölmiðlum eða sláandi upplýsingar sem tengjast námsefninu, Heimsmetabók Guinness er í 

miklu uppáhaldi hjá nemendum Fjölgreinadeildar og gott að nýta þá bók sem kveikju 

(Ingvar Sigurgeirsson, 2009). 

 Tomlinson talar um að það sé mikilvægt að kennarar notist við fjölbreyttar leiðir til 

að geta kynnst nemendunum sem best. Þá skiptir námsumhverfið líka miklu máli og 

hvernig námskráin er sett upp svo það henti öllum. Meta þarf stöðu og getu nemandans 

reglulega. Tomlinson bendir á að til að kennari í fjölbreyttum nemendahópi nái góðum 

árangri  þarf að skapa, fylgjast með og móta allt nám til þess að hver og einn nemandi nái 

að læra sem best (Tomlinson og Imbeau, 2010).   

 Flestir nemendur fjölgreinadeildarinnar eiga sögu um hegðunar- eða námslega 

erfiðleika sem fylgja þeim úr hverfisskólanum. Tomlinson tekur fram að nauðsynlegt sé 

fyrir kennara að nýta sér þessar upplýsingar en varast ber að dæma nemendur eingöngu út 

frá þeim. Kennurum hættir oft við að taka það sem gefið að nemendur séu vonlausir og að 

þeir upplifi sjálfa sig misheppnaða. Þetta á ekki við í Fjölgreinadeildinni. Kennarar eiga að 

ætlast til þess að nemendur vaxi og dafni í náminu og ekki er hægt að ætlast til að nemandi 

sýni sama áhuga á vori eða hausti. Nemendur læra á mismunandi hátt eftir því hvaða 

viðfangsefni þeir takast á við. Hlutverk starfsfólks skólanna er að nota þær upplýsingar 

sem það fær, eins og til dæmis greiningar, til að bjóða nemendum upp á fjölbreyttara 

námsframboð (Tomlinson, 2003). 

 

 

4.3 Lært	  hjálparleysi	  

Dweck skýrði frá rannsóknum þar sem hún talar um "lært hjálparleysi". Það lýsir sér 

þannig að nemendur upplifa það að þeim finnist þeir ekki ráða við aðstæður og hafa hvorki 

getu né vilja til að breyta neinu. Þeir hafa litlar væntingar, neikvæðar tilfinningar og lítið 

úthald. Þessu fylgir versnandi frammistaða í námi. Þetta er eitt af því sem nemendur 

fjölgreinadeildarinnar þurfa að glíma við. Lært hjálparleysi er andlegt ástand sem lýsir sér 

þannig að viðburðir virðast óviðráðanlegir (Seligman, 1975). Þegar væntingar sem byggðar 

eru á fyrri reynslu virðast vera óviðráðanlegar og nemandinn er  búinn að ákveða að hann 

getur ekki tekist á við þær hefur hann þróað með sér hjálparleysi. Þetta tengist oft því ef 

einstaklingar eru haldnir kvíða eða þunglyndi. Þá gefst nemandinn upp og missir alla trú á 

því að geta breytt aðstæðum á þann hátt að það hjálpi honum við námið og hann fyllist 

vonleysi og á erfitt með að takast á við námið. Hann er svartsýnn og býst við að hann geri 

mistök. Vegna þessarar svartsýni missir nemandinn af því að geta mögulega leyst 

verkefnin. Þetta á ekki bara við um nemendur heldur er hægt að finna lært hjálparleysi hjá 

öllum hópum þjóðfélagsins, einnig hjá þeim sem geta auðveldlega lært en þora það ekki 

vegna kvíða eða af ótta við að mistakast. Þetta kemur berlega fram hjá sumum nemendum í 

fjölgreinadeildinni því að þeir nemendur sem eru með námsörðugleika trúa því ekki að þeir 

geti lært og reyna ekki að komast að því hvort þeir geti breytt náminu til hins betra 

(Seligman, 1975). 

 Dweck skýrði frá rannsóknum sínum þar sem kemur fram að lært hjálparleysi sé 

viðhorf sumra nemenda til eigin getuleysis. Viðhorfið getur svo háð þeim sem telja sig 

ekki ráða við aðstæður eða finnst þeir ekki hafa getu til þess að breyta neinu. Þessu fylgir 

svo afneitun greindar, neikvæðar tilfinningar, litlar væntingar, lítið úthald og lítil seigla. 

Hjálparleysi er einn þáttur greindar og er skoðaður út frá samspili áhuga og virkni (Kristín 

María Indriðadóttir og Guðmunda Lára Guðmundsdóttir, 2012). 

 Kristján Kristjánsson (2008) talar um rannsókn Dweck þar sem hún skipti 

nemendum í 5.-7. bekk í hópa og skoðaði hvernig nemendum gekk að leysa ákveðin 

verkefni eða þrautir. Fyrstu átta þrautirnar áttu nemendurnir að leysa með vísbendingum ef 

þeir þurftu þess. Næstu fjórar þrautir voru of erfiðar fyrir þennan aldurshóp og þá var hægt 

að sjá viðbrögðin sem nemendur sýndu. Hægt var að sjá hvað gerðist hjá nemendunum í 

hugsun, tilfinningum og viðbrögðum þegar þeir stóðu frammi fyrir vandamálinu. 

Aðferðafræðina sem nemendur nýttu sér við lausn vandamálsins, var svo hægt að bera 

saman við hvernig þeir leystu vandamálin áður. Þá var hægt að sjá hvort þeir sýndu 

framfarir  eða veikleika. Þegar mynstur hjálparleysis er skoðað þá kom afneitun á eigin 

hæfni fljótt í ljós hjá þeim hópi. Kenndu þeir lélegri greind um og oft heyrðust setningar 

eins og "ég hef aldrei átt gott með að muna" eða "ég er ekki nógu klár". Það sem var 

áhugavert hjá hópnum sem sýndi hjálparleysi var að áður hafði þessi sami hópur sýnt 

góðan árangur, bæði hvað varða minni og greind. Samt missti þessi hópur trú á eigin getu 

þrátt fyrir að hafa gengið vel stuttu áður (Kristján Kristjánsson, 2008). Viðbrögð nemenda 

með lærðu hjálparleysi eru ekki bara mat á aðstæðum heldur líka viðbrögð við getuleysi 

sem hefur neikvæðar afleiðingar fyrir sjálfsmyndina og minnkar getu þeirra til að nota 

hugsun á þann hátt að hún skili árangri (Dweck, 2000). Þessir nemendur hætta fljótlega að 

reyna að ná árangri hvað varðar nám og líka hvað varðar félagslega þáttinn. Þeir telja að 

með því að reyna ekki halda þeir í þá blekkingu að þeir hefðu getað náð markmiðinu ef 

þeir hefðu lagt sig fram (Kristján Kristjánsson, 2008). 

 Þessar rannsóknir sýna fram á það að nemendur með lært hjálparleysi í 

grunnskólum þurfa hjálp við að komast út úr þessum vítahring. Kröfur um hegðun og nám 

þurfa að vera skýrar og það er ekki í boði að nemendurnir velji uppgjöf. Þá skiptir miklu 

máli að kennarar hafi trú á nemendanum og hvetji hann áfram (Dweck, 2000). 

 

4.4 Trú	  á	  eigin	  getu	  

Hugmyndir Tomlinsons og Dweck parast við hugmyndafræði Bandura, því að hann telur 

að trú á okkur sjálf skipti miklu máli. Bandura telur að vangaveltur okkar um árangurinn 

byggist á trú á eigin getu. Slík sjálfstiltrú er alla jafna sviðsbundin og helgast af tilfinningu 

nemandans fyrir því hversu vel muni takast við að leysa ákveðið verkefni (Woolfolk, 

Hughes og Walkup, 2008). Grunnur okkar að sjálfstiltrú má rekja til þess að hafa reynslu 

af árangri, sem er öflugasti hvatinn á bakvið sjálfstiltrú. Annar mikilvægur þáttur er 

árvekni en það eru líkamleg og sálfræðileg viðbrögð við áreiti sem kveikir spennu, 

viðbragð og hvata. Vekur verkefnið kvíða eða hræðslu eða eflir það átakasókn? Hvað með 

fyrirmyndir sem viðkomandi samsamar sig við? Geta þær haft áhrif? Þetta á þó einkum við 

um börn á aldrinum ellefu til tólf ára (Keyser og Barling, 1981). Við þetta má svo bæta 

félagslega hvatningu þar sem hvatning eins og má sjá á íþróttasviðinu getur eflt trú á eigin 

getu. Einstaklingurinn leggur meira á sig til þess að svara hvatningu umhverfisins 

(Woolfolk, Hughes og Walkup, 2008). Bandura hefur gert margar rannsóknir um trú á 

eigin getu og hugmyndafræði hans má tengja við hugsun í námi í þroskaþjálfafræðum hin 

síðari ár. Þekking hans á á þessu sviði er mjög hjálpleg þegar kemur að skjólstæðingum 

þroskaþjálfa ekki síður en kennara. Bandaura telur að trú á að sjálfstiltrú nemenda  eigi 

stóran þátt í nálgun nemendans á markmiðum, verkefnum og öðrum áskorunum í 

skólaumhverfinu. Hann heldur því fram að nemendur með sterka sjálfstiltrú: 

horfi á ögrandi hátt á erfið verkefni sem þarf að leysa, 

þrói með sér meiri áhuga og virkni á því sem þeir taka þátt í, 

byggja upp sterkari tilfinningu fyrir samskiptum á áhuga sínum og virkni, 

endurheimti fljótt fyrri áhuga og getu þótt þeir lendi í vandræðum, 

Hann telur að nemendur með slaka sjálfstiltrú: 

forðast ögrandi verkefni, 

trúa því að erfið verkefni og aðstæður séu ofar og langt frá þeirra getu, 

einblína á persónuleg mistök og neikvæða útkomu úr verkefnum, 

missa fljótt trú á eigin hæfni. 

Bandura talar um að þróun á sjálfstiltrú hefist strax á unga aldri þegar börn takast á við 

fjölbreytta reynslu og aðstæður. Sjálfstiltrú heldur áfram að vaxa og þróast allt lífið þegar 

einstaklingar takast á við verkefni og öðlast nýjan skilning á þeim verkefnum sem þeir 

takast á við eftir aðstæðum (Woolfolk, Hughes og Walkup, 2008). Bandura telur að það sé 

mjög mikilvægt að kennarar hafi mikla sjálfstiltrú því að með því geti þeir hjálpað 

nemendum með hegðunar- og tilfinningavandamál. Kennarar þurfa að geta leiðbeint 

nemendunum þannig að þeir öðlist aukna trú á eigin getu. Þetta gera þeir með því að hanna 

markmið sem passar hverjum og einum og það sem einstaklingurinn ræður við. Í 

kenningum um sjálfstiltrú kemur fram að þeir kennarar sem hafa trú á eigin getu leggi sig 

meira fram og hafi meiri þolinmæði gagnvart erfiðum nemendum. Þessir kennarar ná líka 

betri árangri í kennslu og brenna síður upp í starfi en aðrir. Sjálfstiltrú er meiri í þeim 

skólum þar sem stjórnendur gera miklar væntingar til náms nemenda sinna og eru 

reiðubúnir til að aðstoða kennara ef það koma upp vandamál sem þarf að leysa (Woolfolk, 

Hughes og Walkup, 2008). 

 Bandura (1997) heldur því fram að afleiðingar erfiðrar hegðunar séu víðsjáverðar 

fyrir nám vegna þess að hegðun hefur áhrif á hvata til náms.  Rannsóknir Bandura sýna 

fram á að því meira álit á eigin færni því líklegra er að nemandanum gangi vel með 

verkefnið. Þeir þættir sem geta haft áhrif á eigin færni eru til dæmis fyrri reynsla 

nemandans af árangri, fyrirmyndir, árangur annarra og hvatning, til dæmis frá kennurum. 

Nemendur þurfa að hafa möguleika á að velja um verkefni og mismunandi aðferðir við að 

leysa þau. Með því líður þeim betur með verkefnin. Væntingar nemenda um að ná valdi á 

ákveðnum verkefnum og væntingar sem beinast að útkomu eða árangri geta haft áhrif. 

Nemendurnir þróa með sér hugmyndir um eigin færni sem hafa svo áhrif á markmiðin sem 

þeir setja sér. Álit á eigin færni hefur mikil áhrif á námshvöt og árangur í námi. Bandura 

telur að ofarlega í huga nemanda sem sé að byrja í nýju námsúrræði sé að velta fyrir sér 

hugmyndum eins og "á mér eftir að ganga vel eða illa", " Líkar hinum nemendunum vel 

við mig",  "verður hlegið að mér?" eða "samþykkir kennarann mig og á hann eftir að 

aðstoða mig?" (Woolfolk, Hughes og Walkup, 2008). 

  

 

 

4.5 Samantekt	  

Námið í Fjölgreinadeildinni er frábrugðið námi í almennum skólum því að þar er horft 

meira til verklegrar þátta. Í námskrá deildarinnar er meðal annars gengið út frá kenningum 

Gardners en hann leggur áherslu á að finna styrkleika hvers nemenda og byggja á þeim. 

Uppeldis- og kennslustarf deildarinnar byggir aðallega á fjórum þáttum sem tengjast 

kenningum Gardners. Þessir þættir eru: Vellíðan, virðing, gott samstarf við foreldra og það 

að horfa heildstætt á unglinginn, ekki bara í skólanum heldur líka í félagslífinu og innan 

fjölskyldunnar. Til að unglingur, sem hefur verið utanveltu í skóla, hefur lélega sjálfsmynd 

og er búin að missa trúna á því að hann geti lært, nái aftur tökum á náminu þarf honum að 

líða vel í skólanum. Nemandinn verður að finna að borin sé virðing fyrir honum og að 

hlustað sé á hann. Samskipti við foreldra er mjög mikilvægur þáttur í Fjölgreinadeildinni 

því að margir foreldrar hafa slæma reynslu af skólakerfinu og eru oft ekki bjartsýnir þegar 

þeir hefja samstarf við deildina. 

 Nemendur deildarinnar þurfa aðra nálgun á nám og félagsleg samskipti heldur en 

nemendur í almennum grunnskóla. Hugmyndafræði Carol Tomlinson hefur styrkt 

kenningar Gardners því að hún skoðar hvernig nemandinn lærir og hvernig hann meðtekur 

námsefnið. Hún telur mikilvægt að til að komast að þessu sé mikilvægt að kynnast 

nemandandum sem best. Ef nemandi sýnir erfiða hegðun þarf kennarinn að gefa sér tíma til 

að kynnast honum til að skilja af hverju hann hagar sér eins og hann gerir. Það þarf að 

vekja áhuga nemandans og þá skiptir máli hvernig kennslan fer af stað. Flestir nemendur 

deildarinnar eiga sögu um hegðunar- eða námslega erfiðleika sem fylgja þeim úr 

hverfaskólanum. Tomlinson telur nauðsynlegt að nýta þessar upplýsingar og varast að 

dæma nemendur eingöngu út frá þeim.  

 Nemendur Fjölgreinadeildarinnar þurfa margir hverjir að glíma við svokallað lært 

hjálparleysi. Carol Dweck talar um að það lýsi sér þannig að nemendur finnist þeir ekki 

ráða við aðstæður og hafa hvorki getu né vilja til að breyta neinu. Rannóknir hafa sýnt það 

að nemendur þurfa hjálp við að komast út úr þessum vítahring, til dæmis með því að gera 

kröfur um nám skýrara og það sé ekki í boði að nemendur velji uppgjöf. Þá þurfa kennarar 

að hafa trú á nemandanum og hvetja hann áfram. Bandura kom fram með 

hugmyndafræðina um trú á eigin getu sem parast við hugmyndafræði Dweck. Bandura 

heldur því fram að afleiðingar erfiðrar hegðunar séu víðsjáverðar fyrir nám vegna þess að 

hegðun hefur áhrif á hvata til náms. Rannsóknir hans hafa sýnt að því meira álit á eigin 

færni því líklegra er að nemandanum gangi vel með verkefnið. Nemendur þróa með sér 

hugmyndir um eigin færni sem hafa svo áhrif á markmiðin sem þeir hafa sett sér.  

 Hugmyndafræðin sem Fjölgreinadeildin vinnur eftir virðist vera að skila góðum 

árangri því að um 90% nemenda sem lokið hafa námi í deildinni hafa farið áfram í 

framhaldsnám.  

5 Rannsóknin	  

Í þessum kafla geri ég grein fyrir framkvæmd rannsóknarinnar. Hér mun ég setja markmið 

mitt með rannsókninni, rannsóknarspurningar, þátttakendur, undirbúning og framkvæmd, 

skráningu og úrvinnslu gagna.  

 

5.1 Markmið	  og	  rannsóknarspurningar	  

Markmið mitt með þessari rannsókn er að varpa ljósi á starfsemi Fjölgreinadeildarinnar og 

fá sýn foreldra, nemenda, félagsráðgjafa og skólastjórnenda á starfseminni. Draga fram 

kosti og galla þess að bjóða upp á úrræði eins og þetta. Rannsókninni er skipt í tvennt. 

Fyrst eru viðtöl við skólastjórnendur í Hafnarfirði og félagsráðgjafa. Síðan tók ég viðtöl 

við nokkra nemendur deildarinnar og foreldra þeirra. Öll viðtölin fóru fram í febrúar til 

mars 2013. 

Rannsóknarspurningarnar sem ég notaðist við í viðtölunum gerði ég á þann hátt að reyna 

að draga fram hvers virði Fjölgreinadeildin er skólasamfélaginu.  

Rannsóknarpsurningar sem ég lagði upp með voru þessar:  

Fyrir Skólastjórnendur og félagsráðgjafa Hafnarfjarðar: 

 Er þörf fyrir deild eins og Fjölgreinadeildina, sérðu hana starfa í svipuðu formi 

 áfram á næstu árum? 

  Hvernig þjónar Fjölgreinadeildin skjólstæðingum þínum sem þar eru í námi? 

 Hverjir finnst þér vera kostir og gallar deildarinnar, hvað er vel gert og hvað er 

 hægt að bæta? 

Fyrir foreldra lagði ég fram þessar spurningar: 

• Hvað vonir bast þú/bunduð þið við Fjölgreinadeildina í upphafi? 

• Hvaða breytingar hafa orðið í kjölfar þess að unglingurinn hóf dvöl í 

Fjölgreinadeildinni? 

• Samanborið við fyrri skóla,hvernig er Fjölgreinadeildin frábrugðin? 

 m.t.t. samskipta og samvinnu? 

• Hverja telur þú kosti Fjölgreinadeildarinnar vera? 

• Hvað telurðu að mætti fara betur í Fjölgreinadeidinni? 



	  40 

Að lokum lagði ég þessar spurningar fyrir nemendur deildarinnar: 

• Hvernig líður þér í Fjölgreinadeildinni? 

• Hver finnst þér vera helsti munurinn á Fjölgreinadeildinni og gamla skólanum? 

• Hverjir finnst þér vera kostir Fjölgreinadeildarinnar? 

• Hverjir finnst þér vera gallar Fjölgreinadeildarinnar? 

• Hvað langar þig að gera þegar námi í deildinni líkur? 

5.2 Þátttakendur	  og	  undirbúningur	  

Þátttakendur í rannsóknina valdi ég í samráði við leiðbeinanda minn. Viðmælendur mínir 

voru skólastjórnendur í Hafnarfirði, félagsráðgjafar, nemendur deildarinnar og foreldrar 

þeirra. Ég sendi spurningar til skólastjóra og félagsráðgjafa í tölvupósti og fékk svör 

þannig til baka. Tók ég svo viðtöl við nemendur deildarinnar meðan á vettvangsnámi mínu 

stóð. Foreldrum nemendanna sendi ég spurningarnar í tölvupósti og fékk svör frá flestum 

þeirra. Ég vildi taka viðtöl við sem flesta sem hafa aðkomu að deildinni  til að fá breiðari 

sýn. Viðmælendur mínir koma ekki fram undir nafni þar sem ég tók það skýrt fram í 

viðtölunum að þetta væri gert í fullum trúnaði.   

5.3 Framkvæmd	  

Rannsóknin var gerð með eigindlegum rannsóknaraðferðum. Lykilatriði eigindlegra 

aðferða eru tvö. Annars vegar er sú skoðun að best sé að skilja mannlega hegðun með 

skoðun í náttúrulegu umhverfi einstaklingsins og hins vegar snýst hún um skilning á 

aðstæðunum. Markmið með eigindlegum rannsóknum er að draga fram raunsæja mynd af 

fólki og aðstæðum þess. Einnig dregur aðferðin athyglina að því mikilvæga sem er að 

gerast í lífi einstaklinga, félagslega, hversdagslegum hlutum, menningu og umhverfi 

(Hitchcock og Hughes, 1995).  Eigindlegar rannsóknaraðferðir hafa verið í sókn innan 

félagsvísindanna síðustu áratugi og margir telja að ekki sé hægt að skilja ákveðnar 

félagslegar aðstæður nema frá sjónarhóli einstaklingana sjálfra sem lifa og hrærast í þeim 

(Cohen o.fl. 2000). 

 Aðferðin sem ég notaði til að greina viðtölin var að setja hvert viðtal upp í 

samfelldan texta og til að fá skýrari mynd notaði ég spurningarar til viðmiðunar. Með 

þessu taldi ég að ég fengi góða mynd af reynslu og aðkoma viðmælanda minna af 

deildinni. Í niðurstöðunum rýni ég betur í hverja spurningu fyrir sig og ber saman svörin 

frá hverjum hóp fyrir sig. Með því koma fram þeir sameiginlegu þættir frá öllum 

viðmælendum mínum. 

5.4 Skráning	  og	  úrvinnsla	  gagna	  

Notaðist ég við form opinna viðtala, en með því er viðmælendum gefið kostur á að tala á 

opinskáan hátt út frá eigin brjósti. Viðtölin sem tekin voru á tímabilinu febrúar til mars 

2013 voru með leyfi viðmælenda. Viðtöl við nemendur fóru fram í Fjölgreinadeildinni og 

tóku um tíu mínútur að meðaltali. 

5.5 Réttmæti	  rannsóknar	  

Til að fá fjölbreytt úrtak þá valdi ég viðmælendur sem tengjast Fjölgreinadeildinni á ólíkan 

hátt. Skólastjórar þurfa meðal annars að taka ákvörðun um að nám í Fjölgreinadeild sé það 

besta í stöðunni fyrir nemanda. Nemendur deildarinnar eru margir með tengingu við 

félagsþjónustuna og því fannst mér nauðsynlegt að fá svör frá nokkrum félagsráðgjöfum. 

Nemendur deildarinnar eru ólíkir, sumir með hegðunarvanda og aðrir með kvíða eða 

námslega erfiðleika. Þess vegna reyndi ég að fá viðtöl við sem flesta nemendur og foreldra 

þeirra til að fá að heyra hvernig þeir upplifa deildina. 

	  

	   	  

	    



	  42 

6 Niðurstöður	  rannsóknar	  

Viðmælendur mínir í þessari rannsókn eiga það allir sameiginlegt að eiga aðkomu að 

Fjölgreinadeildinni en þó með mismunandi hætti. Þar sem ekki eru mörg svona úrræði á 

landinu þá er fróðlegt að sjá hvort það er að virka og hvort fólk sé almennt ánægt með 

starfsemina í deildinni. Í þessum kafla verður grein gerð fyrir niðurstöðum rannsóknarinnar 

með tilliti til rannsóknarspurninganna.  

 

6.1 Viðtöl	  við	  skólastjórnendur	  og	  félagsráðgjafa	  í	  Hafnarfirði	  

Skólastjórnendur 
Nemendur deildarinnar koma frá öllum grunnskólum Hafnarfjarðar. Því fannst mér 

nauðsynlegt að fá sýn skólastjórnenda í Hafnarfirði til að varpa ljósi á hvernig þeir líta á 

deildina. Í svörum þeirra við spurningunni um hverju Fjölgreinadeildin sem námsúrræði 

hefur skilað fyrir skóla þeirra og skólasamfélagið í Hafnarfirði kom fram að deildin sé 

námsúrræði fyrir þá nemendur sem af mismunandi ástæðum þrífast illa í almennum 

grunnskóla. Það sé boðið upp á meira verklegt nám en heimaskólinn getur veitt. 

Stuðningur sé meiri á einstaklingsgrunni og unnið sé að því að efla félagsfærni þessara 

nemenda með markvissum þætti. Fjölgreinadeildin hefur skilað þeim árangri að nemendur 

sem stóðu höllum fæti í skólakerfinu hafa náð að útskrifast úr grunnskóla beinir í baki og 

tilbúnir að takast á við frekara nám. Flestir sögðu að kostirnir við Fjölgreinadeildina væru 

þeir að nemendur læra mikið í gegnum verklegar æfingar og áherslan er minni á hefbundið 

bóknám. Komið sé til móts við mismunandi styrkleika nemendanna og námið aðlagað að 

þeim. Einn talaði um að viðhorf starfsfólks og stjórnenda til nemendanna skipti miklu máli 

því að það er stór þáttur í starfsemi deildarinnar að byggja upp sjálfstraust hjá nemendum 

sem hafa margir hverjir þróað með sér lélega sjálfsmynd. Þegar skólastjórnendur voru 

spurði út í galla deildarinnar kom fram að ekki væru margir gallar á deildinni en einn 

nefndi að mikilvægt væri að huga vel að félagslegum þáttum. Það sé gert ráð fyrir því að 

nemendur haldi tengsl við sinn heimaskóla en það hefur oft ekki tekist nógu vel. 

Ástæðurnar gætu verið margskonar. Einnig kom það fram að það gæti verið til bóta að 

skilgreina ýtarlegra samstarf heimaskóla við Fjölgreinadeildina. Allir sögðu að þörf væri 

fyrir námsúrræði eins og Fjölgreiandeildina og að þeir sáu deildina starfa áfram í svipuðu 

formi næstu árin. Einn talaði um að vissulega væri kostur ef hægt væri að starfrækja 

fjölbreyttari námsúrræði eins og Fjölgreinadeildina við hvern grunnskóla en hann sá ekki 

að það gæti gerst meðal annars vegna kostnaðar. Hann sagði einnig að það hefði líka sína 

kosti að reka deild eins og þessa í sér húsnæði því að oft væri gott fyrir nemendur sem hafa 

átt erfitt með að fóta sig í almennum skólum að geti breytt aðeins um umhverfi. 

	  

Félagsráðgjafar 
Margir nemendur deildarinnar eru með tengingu við félagsþjónustuna og þaðan koma 

flestar beiðnir fyrir nemendur í deildina. Þeir félagsráðgjafar sem svöruðu spurningunum 

sögðu að deildin þjónaði skjólstæðingum þeirra sem hafa átt erfitt uppdráttar í almennum 

bekk í grunnskólum. Fjölgreinadeildin mætir þeirra skjólstæðingum þar sem þeir eru 

staddir. Stundum hafa nemendur málað sig út í horn félagslega eða eiga í námslegum 

erfiðleikum, til dæmis börn með ADHD, hegðunarröskun, mótþróaþrjóskuröskun og kvíða. 

Þeir segja að deildin hafi tekið vel á þeim einstaklingum og hafa langflestir nemendur sem 

hafa farið í Fjölgreinadeildina náð miklum árangri, bæði félagslega og námslega. Þessir 

einstaklingar hafa náð að nýta sér betur styrkleika sína og áhugi fyrir náminu hefur 

kviknað. Einnig hafa þessir nemendur verið að læra að mæta í skólann, því að oft eru þetta 

nemendur sem hafa ekki mætt sem skyldi í gamla skólanum.  

Um kosti og galla deildarinnar höfðu þeir meðal annars þetta að segja: 

 Kostirnir finnst mér vera að það er betur hægt að mæta hverjum og einum 
 einstaklingi í deildinni. Byggja upp sjálfstraust þeirra og styrkja þá bæði námslega 
 og félagslega.  Þar er unnið frábært og vel unnið starf. Hverjum einstaklingi er mætt 
 og litið á heildarmyndina. Mikið foreldrastarf unnið og góð samvinna við aðrar 
 stofnanir. Set spurningarmerki við að hafa marga með hegðunarraskanir á sama 
 stað. 
 

 Stundum gengur samsetning hópsins ekki upp, þ.e. þeir sem eru með 
 hegðunarröskun og svo hinir sem eru mjög illa staddir félagslega. Einnig er ákveðin 
 áhætta fyrir smitun á óæskilegri hegðun. 

 
  

 

6.2 Viðtöl	  við	  nemendur	  deildarinnar	  og	  foreldra	  þeirra.	  

Foreldrar 
Í fjögreinadeildinni er mikil áhersla lögð á samskipti við foreldra. Það er eitt af 

markmiðum deildarinnar að vinna með foreldrum en ekki á móti þeim. Mér fannst því 

mjög mikilvægt að fá þeirra rödd fram líka. Þeir foreldrar sem svöruðu voru í heildina 

ánægðir með deildina og starfsemina þar. Þegar spurt var um þær væntingar sem foreldrar 

hafi gert til deildarinnar kom fram að væntingar hefðu allar staðist. Umhverfið í deildinni 

sé rólegra og strax sé tekið á málum sem upp koma. Einelti líðst ekki í deildinni og tekið sé 

á slíkum málum strax ef þau koma upp. Nokkrir nefndu að einu væntingarnar til 

deildarinnar væru að barninu myndi ganga betur námslega og töluðu um að nemandin hafi 

náð meiri og betri námsárangri eftir að hann byrjaði í deildinni.  

 Þegar foreldrar voru spurðir um hvort einhverjar breytingar hefðu orðið í kjölfar 

þess að unglingurinn hóf nám í Fjölgreinadeildinni höfðu allir foreldrar upplifað jákvæðar 

breytingar á barninu sínu. Foreldrarnir sögðu þetta meðal annars: 

 

 Betri líðan og engin kvíði við að fara í skólann. 

  
 Jákvæðni gagnvart námi, opin fyrir frekari menntun. Ánægja í samskiptum við   
 kennara, traust og trú á að skóli henti einstaklingum með sérþarfir og úrræði. 
 

 Unglingurinn er ánægðari og öruggari með sig. 
 

 Hann er jákvæðari, betri í skapi og er að klára 10. bekk sem ég efast um að hann   
 hafi gert í þeim skóla sem hann var í og er að hugsa um framhaldsskóla. 

 
 Honum gengur miklu betur í námi og er glaðari að fara í skólann, og finnst námið 
 gera sér gagn og vill alltaf fara í skólann sem er mikil breyting. Meira sjálfstraust, 
 hann er ákveðinn hvað hann stefnir á að læra í framtíðinni. Mikil hjálp frá   
 starfsfólki deildarinnar að finna út og ræða við unglingana út frá því sem þau hafa 
 áhuga á og eru sterk. 

 
 Minna álag á fjölskyldunni vegna heimanáms.  

 
 Hann er mikið öruggari með sjálfan sig og stoltari af sjálfum sér og verkum   
 sínum. Hann talar um að nú sé hann ekki lengur heimskur eins og kennarar í   
 gamla skólanum sögðu að hann væri. Hann hefur fullan áhuga á að fara í 
 framhaldsnám og er það fyrst núna sem hann sýnir þann áhuga. 

 

Foreldrar voru líka spurðir út í samskipti og hvort munur væri á samskiptum í 

Fjölgreinadeildinni og í fyrri skólum sem barnið hefði verið í. Allir sögðu foreldrarnir að 

samskiptin væru miklu betri í Fjölgreinadeildinni heldur en í öðrum skólum sem barnið 

hefur sótt. Flestir nefndu að samvinnan væri afskaplega góð og það væri varla hægt að líkja 

því saman við það sem þau hefðu verið vön frá fyrri skólum. Nokkrir foreldranna höfðu 

þetta að segja: 

 Það er ekki hægt að líkja því saman, þar er svo ólíkt. Ég hef alltaf aðgang að   
 Kristínu og hringi í hana í tíma og ótíma og samskiptin og samvinnan eru 
 afskaplega góð. Í fyrri skólum var ekki tekið á neinu og ég upplifði þar að börnin  
 mín væru baggi á skólanum. 

 
 Samskipti og öll samvinna er persónulegri bæði milli foreldra og barns. Nú búa   
 foreldrar  barns ekki saman, en starfsfólk deildarinnar talar alltaf  við báða 
 foreldrana óháð því hver er  með forræði eða hjá hvoru barnið býr. Ég myndi   
 segja að það sé það besta fyrir barnið og alla, að öll samskipti séu svona góð. Ef   
 það skýrir eitthvað þá upplifði ég svolítið eins og barnið væri hjá fyrirtæki, en   
 varð einstaklingur í námi og metinn af sínum verðleikum eftir að hann hóf nám í   
 Fjölgreinadeildinni. 

 
 Samskipti við fyrri skóla voru mjög góð og þau gerðu það sem þau gátu til að   
 veita barninu sem besta kennslu. Fjölgreinadeildin er persónulegri og hentar mínu  
 barni miklu betur. 

 
 Mikið betri samvinna á milli heimilis og skóla. Mikið meiri kærleikur sem 
 unglingunum er sýndur og tekið tillit til námsörðugleika og hegðunarvanda og 
 tekið á hverju máli fyrir sig.   

 
 Ef upp koma vandamál á milli nemenda þá er strax farið í að laga hlutina og farið 
 í lausnaleit og er það eitthvað sem við erum að kynnast, upplifðum ekki slíkt í   
 hinum skólanum. Unglingunum er hrósað og þeir hvattir áfram af mikið meira   
 afli en í öðrum skólum. 
 

Þegar foreldrar voru spurðir út í kosti og galla deildarinnar kom fram að allir voru ánægðir 

með deildina. Kostirnir væru þeir að nemendur fengu einstaklingsmiðað nám, fjölbreytni í 

kennslu, skilning og umhyggju. Í deildinni er meiri nánd og nemandinn sér fram á að geta 

lokið námi með sóma án þess að kvíða fyrir prófunum. Nemandinn þarf ekki að upplifa sig 

sem vonlausa námsmanneskju. Þá er líka kostur að hafa færri nemendur á kennara því að 

það skilar sér með betri árangri hjá nemandanum. Starfsfólk deildarinnar nær virkilega vel 

til unglinganna, finnur út hvar þau eru sterk og ræðir opinskátt við þau um það sem vekur 

áhuga þeirra og jafnvel finnur eitthvað fyrir þau sem þá langar að stefna að í framtíðinni. 

Það kom fram að flestir foreldranna sögðu að góð samskipti við Kristínu Maríu, 

deildarstjóra Fjölgreinadeildarinnar, væri stærsti kosturinn við deildina. Foreldrar höfðu 

meðal annars þetta að segja: 

 Kristín María er stærsti kosturinn, ótrúlegt hvernig hún nær að halda utan um allt   
 þetta mikla starf og alltaf er hægt að vera í sambandi við hana, jafnvel á kvöldin   
 og um helgar eins og ég hef reynslu af. Það eru bara kostir við Fjölgreinadeildina, 
 frábært starf sem þar fer fram. 
 

 Kostina teljum við vera að það eru fáir nemendur, starfsfólk mjög gott og fært á   
 sínu sviði, nær vel til barnanna og hefur góða yfirsýn yfir hvern og einn nemanda.  
 Það gefur sér tíma í hvern og einn nemanda og mætir þeim á þeim stað þar sem   
 þeir eru staddir. Jafnframt er þetta einstaklingsmiðaða nám sem eflir 
 einstaklinginn og getu hans. 
 

Síðasta spurningin var um það hvort eitthvað mætti betur fara í Fjölgreinadeildinni. Flestir 

foreldrar svöruðu að það mætti auka fjármagn til deildarinnar, tölvubúnaður væri lélegur 

og hann þyrfti að bæta. Eitt foreldri nefndi að það mætti vera meiri pressa á að lesa heima, 

án þess þó að það væri skylda, því að þegar þau koma í menntaskóla verða þau að fara að 

læra heima og yrðu þá betur undir það búin. Aðrir sögðu þetta: 

 Það eina sem má bæta er að það má bæta aðstöðu, bæði fyrir nemendur og ekki  
 síst fyrir starfsfólk. Fjárveiting frá hinu opinbera þyrfti að vera hærri til þess að   
 bæta aðstöðu. Annars frábær skóli og frábært starfsfólk sem hefur gert líf 
 unglingsins míns og mitt að betra lífi.   
  

 Vildi óska þess að fjármagnið væri hærra til ykkar svo að þið gætuð stækkað   
 deildina og hjálpað fleirum í þeirri stöðu sem drengurinn minn var í. Ykkar vegna 
 líður syni mínum betur í dag. Takk fyrir að vera til. 
 

 Mér finnst skólinn góður eins og hann er og gott úrræði fyrir þá nemendur sem   
 þurfa á því að halda. Ekkert sem við sjáum í rauninni. Erum mjög hrifin af þessu   
 úrræði. 
 

 
Nemendur 
Nemendur deildarinnar eiga það sameiginlegt að hafa átt erfitt uppdráttar í fyrri skólum. 

Sumir nemendurnir eru búnir að vera í deildinni í bráðum tvö ár en aðrir skemur. Deildin 

tekur inn nemendur allt skólaárið og því eru nokkrir nemendur búnir að vera þar mjög stutt.  

Svörin við fyrstu spurningunni um líðan þeirra í deildinni voru öll á þá leið að 

nemendunum leið vel í deildinni. Einn nemandinn nefndi þó að honum liði vel fyrir utan að 

einn nemandinn í deildinni væri leiðinlegur.  

 Við spurningu tvö um hver væri helsti munurinn á Fjölgreinadeildinni og gamla 

skólanum voru svörin misjöfn. Það sem flestir nefndu var að í Fjölgreinadeildinni væri 

færra fólk og umhverfið rólegra heldur en í gamla skólanum. Tveir nemendur nefndu líka 

að enginn heimalærdómur væri helsti munurinn frá gamla skólanum. Einnig nefndu 

nokkrir að það væri meiri og betri matur í deildinni heldur en í gamla skólanum. Einn 

nemandinn sem var tiltölulega nýbyrjaður í deildinni sagði að þetta væri eins og fangelsi, 

maður bryti eitthvað af sér í gamla skólanum og þá lenti maður í Fjölgreinadeildinni. Þessi 

sami nemandi sagðist líka sjá eftir að hafa kynnst einum nemenda deildarinnar. 

 Við spurningu þrjú um hverjir kostir fjölgreinadeildarinnar væru þá svöruðu flestir 

að það væri þægilegt að vera í deildinni, þar væri meiri hjálp, betra að læra og minni 

truflun. Einn nemandi sagði að kostirnir við deildina væru að hann gæti fengið að hvíla sig 

meira þegar hann væri þreyttur og illa fyrirkallaður og að hann væri frjálsari en samt ekki.  

 Við spurningu fjögur um galla deildarinnar nefndu flestir að það væru engin gallar. 

Aðrir nemendur svöruðu meðal annars: 

 Engir gallar nema það á að reka Binna (einum nemenda í deildinni er gefið þetta 
 nafn). 

 
 Binni hann er eini gallinn, jú og að mæta snemma. 

  
 Nýir böggandi krakkar. 

  
 Ef fólk spyr mig í hvaða skóla ég sé, þá er erfitt að svara "Gamla Lækjó". Það er 
 svona  stimpill fyrir vandræðaunglinga. 
  

 Alltaf það sama í morgunmat. 
 

Allir nemendurnir sem tóku þátt í rannsókninni voru ákveðnir í að halda áfram námi þegar 

þeir kláruðu nám í fjögreinadeildinni. Flestir voru búnir að ákveða í hvaða framhaldsskóla 

þeir ætluðu í og nokkrir voru líka búnir að ákveða hvað þeim langaði að læra.  

7 Samantekt	  og	  umræða	  

Í samantekt munu koma fram þeir sameiginlegu þættir úr hverjum viðtalshópi fyrir sig. 

Rannsóknarspurningarnar sem ég notaði voru hafðar til hiðsjónar. Á eftir samantektinni 

kemur umræða sem byggist á því sem ég hef kynnt mér samfara þessu verkefni og því sem 

kom fram í viðtölunum. 

 

7.1 Samantekt	  

Sýn foreldra 
Það kemur skýrt fram í svörum foreldra að allir eru þeir ánægðir með starfsemina í 

Fjölgreinadeildinni. Allir foreldrarnir upplifðu breytingar til batnaðar hjá sínu barni. Það 

skiptir miklu máli að barnið sé ánægt í skólanum, ekki bara fyrir barnið sjálft heldur líka 

fyrir fjölskylduna. Eins og flestir foreldrar tala um er barnið öruggara með sjálft sig, 

jákvæðara og upplifir sig ekki lengur sem minni máttar í skólasamfélaginu. Nokkrir nefndu 

að nemandinn væri ákveðinn í að fara í framhaldsskóla þegar námi í deildinni lyki, sem 

hann hefði ekki verið í öðrum skólum. Góð samskipti eru mikilvæg og eins og margir 

koma inn á þá er Kristín María og starf hennar í deildinni mjög mikilvægur hlekkur í 

starfseminni. Kristín ber virðingu fyrir nemandanum og foreldrunum og sýnir áhuga á því 

sem nemandinn er að gera, ekki bara í skólanum heldur líka eftir að skóladegi lýkur. Hún 

er í miklum samskiptum við foreldra, líka á kvöldin og um helgar. Flestir foreldrarnir telja 

þetta eitt af því mikilvægasta í sambandi við deildina, því að þetta er eitthvað sem þau 

upplifðu ekki í öðrum skólum sem barnið þeirra hefur verið í. Eins og foreldrar koma inn á 

er mikil breyting á nemendunum eftir að þeir byrjuðu í Fjölgreinadeildinni, bæði námslega 

og félagslega. Það skilar sé líka heim til nemendanna því að samskiptin á heimilinu við 

foreldra og systkini eru líka betri.  

	  
Sýn nemendanna sjálfra 

Nemendur deildarinnar voru allir mjög ánægðir með deildina og líðan þeirra þar var 

almennt mjög góð. Nokkrir nefndu að truflun frá einum nemenda deildarinnar væri eini 

ókosturinn við deildina. Þegar unglingum með hegðunarvanda er safnað saman á einn stað 

þar sem einnig eru nemendur með kvíða eða önnur félagsleg vandamál getur sú staða 

komið upp að á sama tíma í deildinni eru bæði gerendur og þolendur eineltismála. 

Starfsmenn deildarinnar voru meðvituð um þetta og tóku strax á málum sem upp komu. 

Allir nemendurnir voru ákveðnir í að halda áfram námi þegar þau kláruðu 

Fjölgreinadeildina. 

 

Sýn skólastjórnenda og félagsráðgjafa í Hafnarfirði 

Það kom fram í svörum frá skólastjórum og félagsráðgjöfum að Fjölgreinadeildin er 

mikilvæg fyrir skjólstæðinga þeirra. Skólastjórnendur voru ánægðir með starfsemi 

deildarinnar og töldu að brýnt væri að hafa úrræði eins og þetta. Einn kom þó inn á að 

úrræðið mætti vera innan grunnskólanna í framtíðinni en taldi það ekki hægt eins og er, til 

dæmis vegna kostnaðar. Félagsráðgjafar voru á því að Fjölgreinadeildin væri að þjónusta 

þeirra skjólstæðinga vel og flestir ef ekki allir væru að bæta sig bæði námslega og 

félagslega. Einn félagsráðgjafi benti þó á að ekki væri æskilegt að blanda saman mörgum 

nemendum með hegðunarerfiðleika og þeim sem væru illa staddir félagslega.  

 

7.2 Umræða	  

Sérúrræði eins og Fjölgreinadeildin er umdeilt því að margir telja að í skóla án 

aðgreiningar eigi að mæta þörfum hvers og eins innan grunnskólans. Þegar ég skoða svör 

þátttakendanna sé ég að það sem er sameiginlegt með öllum svörunum er jákvæðni. 

Fjölgreinadeildin er að vinna þarft og gott starf sem er að virka. Eins og kemur fram hjá 

öllum foreldrunum sem tóku þátt í rannsókninni er breyting til batnaðar hjá börnunum sem 

getur ekki verið neitt annað en gott mál. Nemendur deildarinnar sögðu að ekki væru neinir 

gallar á deildinni fyrir utan að það væri truflun út af einum nemenda. Eins og kom fram  í 

svörum félagsráðgjafanna þá settu þeir spurningu við að blanda saman mörgum nemendum 

með hegðunarvanda og þeim sem væru félagslega illa staddir. Þetta er í raun eini gallinn á 

deildinni því að það er erfitt að vinna með nemendur þar sem gerendur og þolendur 

einseltismála eru komir á sama stað í lítið úrræði eins og Fjölgreinadeildin er.  

 Starfsfólk deildarinnar þarf að nota aðferðir til að fyrirbyggja og draga úr erfiðri 

hegðun. Það getur tekið á að vera með marga erfiða nemendur í svona litlu úrræði og því 

þyrfti fleira faglega menntað starfsfólk til að halda utan um nemendahóp sem þennan, því 

að ekki mega kröfurnar vera minni til þessara nemenda en til annarra nemenda í 

grunnskólum. 

 Ég tel mikilvægt að til að hægt sé að byggja upp seiglu hjá nemendum 

Fjölgreinadeildarinnar sé nauðsynlegt að kenna þeim að bera virðingu fyrir sjálfum sér og 

öðrum. Oft eru nemendur brotnir þegar þeir koma í deildina og búnir að gefast upp. 

Deildin er kjörinn vettvangur til að byggja upp seiglu með því að hjálpa nemendunum að 

leysa vandamál sín, veita þeim þann félagslegan stuðning sem þau þurfa og gefa þeim 

vettvang til að upplifa sigra. Í Fjölgreinadeildinni er unnið út frá styrkleikum hvers 

nemanda fyrir sig og hann studdur á hans forsendum. Ég tel þetta vera meginforsenda þess 

að hægt sé að vinna með seiglu, byggja upp sjálfsmynd nemendanna og þeim veitt aukin 

trú á eigin getu. Öll samvinna fagmanna þarf líka að vera góð og í deildinni er mikil og góð 

samvinna við fjölskyldur, félagsþjónustu og aðrar menntastofnanir.  

 

Kosti deildarinnar tel ég vera marga, til dæmis hvað varðar stærð, því að í svona litlu 

námssamfélagi geta nemendur tengst vel bæði öðrum nemendum og starfsfólki. Einnig er 

auðveldara að horfa heildstætt á nemandann, í skólanum, í frístundum og með fjölskyldu 

sinni. Kristín María er að mínu mati lykillinn að starfseminni og tel ég að hennar starf sem 

þroskaþjálfi og kennari geri mikið fyrir deildina. Þetta birtist skýrt í svörum foreldra því að 

margir þeirra sögðu að það sem stæði upp úr væri hvað góð samskipti væru við Kristínu, 

ekki bara á skólatíma heldur líka á kvöldin og um helgar. Það kemur svo sterklega í ljós að 

starf Kristínar í deildinni er mjög þarft, því að henni er annt um nemendurnar og 

fjölskyldur þeirra. Hennar kjörorð eru að það er aldrei í boði að gefast upp. Alltaf er hægt 

að finna lausn sem hentar. Svo má ekki gleyma því að 90% nemenda sem lokið hafa námi í 

deildinni hafa farið áfram í framhaldsskóla. Með því er Fjölgreinadeildinn og starfið þar að 

bjarga mörgum nemendum frá því að hætta í skóla. Þessir nemendur lærðu að horfa fram á 

veginn með sterkari sjálfsmynd eftir veru sína í deildinni.  

Lokaorð	  

Í þessu verkefni hef ég beint sjónum mínum að sérrúræði innan grunnskólans. Ekki eru 

mörg úrræði eins og Fjölgreinadeildin á Íslandi og eftir að hafa kynnt mér starfsemina og 

hugmyndafræðina sem liggur að baki er ég á því að þörf er á úrræði eins og þessu innan 

skólakerfisins. Ég var í vettvangsnámi í átta vikur í Fjölgreinadeildinni og náði að kynnast 

vel starfseminni á þeim tíma. Það sem kom mér á óvart er hvað það eru mikil og góð 

samskipti í deildinni. Mikið er lagt upp úr því að samstarf við foreldra sé gott því að þeir 

eru jú alltaf sérfræðingar í sínum börnum. Kristín er í samskiptum við foreldra á öllum 

tímum, ekki bara á skólatíma, og eins og kemur fram í svörum foreldra í rannsókninni 

finnst þeim mjög mikilvægt að geta leitað til hennar hvenær sem er. Það skiptir miklu máli 

að halda vel utan um þessa nemendur, alltaf. 

 Á vettvangstímabilinu var eitthvað um veikindi hjá starfsfólki í deildinni og þá kom 

í ljós hvað það má lítið bera út af til að allt fari úr skorðum. Þá sýndi sig hvað starf 

Kristínar er mikilvægt, því að hún gengur inn í kennsluna þegar einhver veikist. Þegar 

Kristín var ekki á staðnum þá sá maður mun á sumum nemendunum, því að þeir voru 

uppreisnagjarnari og sumir mættu ekki í skólann ef þeir vissu að Kristín var ekki í 

skólanum. Þetta kom mér svo sem ekki á óvart þar sem Kristín leggur mikinn metnað í að 

skapa hlýju og gott andrúmsloft í skólanum og að mínu mati er hún hjartað á staðnum. 

Nemendur og starfsfólk leita mikið til hennar og hún heldur vel utan um nemendur og 

foreldra þeirra.  

 Eftir að hafa rætt við unglingana í deildinni þá var ég alveg sannfærð um að þetta úrræði er 

mjög mikilvægt. Allir þeir nemendur sem ég ræddi við voru jákvæðir í garð deildarinnar og höfðu 

tekið miklum framförum frá þvi að þeir byrjuðu í deildinni, bæði námslega og félagslega. Allir 

nemendurnir í 10. bekk voru ákveðnir í að fara áfram í framhaldsskóla og margir ákveðnir í hvað 

þeir vildu læra. Sem dæmi um það er að einn vildi verða kokkur, tveir arkitekt, einn fatahönnuður, 

einn vélstjóri og einn flugvirki.  
 Það var fróðlegt að sjá hvernig hugmyndafræðin sem ég hafði kynnt mér áður 

birtist hjá nemendunum, til dæmis lærða hjálparleysið. Það mátti sjá á þó nokkrum 

nemendum, sérstaklega þeim sem voru ekki búnir að vera í deildinni nema í stuttan tíma að 

þeir hefðu ekki trú að því að þeir gætu lært, kannski vegna þess að þeir eru brotnir þegar 

þeir koma í deildina og það var búið að telja þeim trú um það að þeir gætu ekki lært.  

 Ég tel samt að það sé nauðsynlegt að hafa þroskaþjálfa starfandi þegar unnið er 

með nemendahóp eins og þennan.  Það var mjög fræðandi og gefandi fyrir mig að vinna að 



	  52 

þessu verkefni og kem ég til með að nýta mér margt af því sem ég lærði þegar ég fer að 

starfa sem þroskaþjálfi í framtíðinni. Vil ég að lokum þakka Kristínu Maríu Indriðadóttur 

aftur fyrir að deila með mér reynslu sinni af starfinu í deildinni. Kristín mun verða 

fyrirmynd mín í starfi því að hún gefst aldrei upp og leitar ávallt lausna sem henta hverjum 

og einum og tel ég það vera gott veganesti fyrir mig sem starfandi þroskaþjálfi. 

